
ECONOMI A DIWYLLIANT: S4C YNG NGHYMRU

EFFEITHIAU ECONOMAIDD PRESENNOL A PHOSIBL

Paratowyd ar gyfer S4C

gan

Uned Ymchwil Economi Cymru, Prifysgol Cymru Caerdydd

Prifysgol Morgannwg

Ionawr 2001



Economi a Diwylliant: S4C yng Nghymru

Effeithiau Economaidd Presennol a Phosibl

1 Cyflwyniad

1.1 Mae S4C yn bodoli diolch i’r gred anorchfygol bod i’r cyfrwng darlledu

bwysigrwydd diwylliannol.  Mae’r cyfrwng hwn yn wynebu newidiadau

sylfaenol wrth iddo symud o ddull darlledu analog i un digidol, ac wrth i’r

modelau traddodiadol chwalu. Yr unig sicrwydd yw mai digidol yw iaith

darlledu’r dyfodol.

1.2 Y tu hwnt i hynny, mae’r dull o dalu am wylio rhaglenni’n newid mewn

ffyrdd dychmygus, gyda gwasanaeth darlledu cyhoeddus a ariennir gan

drwyddedau teledu yn dod o dan bwysau cynyddol. Mae gan y defnyddiwr

eisoes ddewisiadau ynglþn â ble y mae ef/hi’n llunio’r contract gyda’r

darlledwr; trwy dalu ffi’r drwydded i brynu amserlenni rhaglenni, yna trwy

ddefnyddio offer datgodio pen-set, a/neu danysgrifiadau ar gyfer

gwasanaethau cêbl a lloeren. Gellir ymestyn y contract ymhellach trwy

wasanaethau talu am wylio, ar ôl i’r offer gael ei brynu ac ar ôl dewis y

dechnoleg.

1.3 Diffoddir y gwasanaeth analog pan fydd y llywodraeth o’r farn nad yw

mynediad i wasanaeth digidol bellach yn eithrio rhan o’r gymdeithas mewn

modd annerbyniol. Defnyddir dau brawf; bod gwasanaethau digidol yn cael

eu trosglwyddo i bron pawb a bod bron pawb yn gallu fforddio’r offer sydd

eu hangen. Disgwylir y bydd y ddau brawf wedi’u bodloni erbyn 2006-

2010. Mae effeithiau’r newidiadau hyn mewn technoleg ac yn y farchnad ar

economeg y byd darlledu yn hynod gymhleth. Eto i gyd yn y fan lle y caiff y

gwasanaeth ei gyflwyno, mae’r set deledu a’r cyfrifiadur personol yn

cydgyfeirio, gydag effeithiau pellgyrhaeddol ar yr hyn y mae defnyddwyr yn

ei ddisgwyl gan wasanaethau darlledu, ac yn wir gan gymdeithas.



1.4 Mae newidiadau technolegol hefyd yn treiddio i economeg y cynnwys a

ddarperir a gall wedyn newid dosbarthiad a math y gweithgaredd a welir o

fewn y sectorau sy’n darparu deunydd i’w ddarlledu. Er enghraifft, mae

camerâu yn gynyddol rhatach, yn ysgafnach ac yn haws i’w defnyddio. Mae

cyfryngau cynhyrchu digidol yn fwy hyblyg ac yn llai tueddol o golli

ansawdd. Nid yw maes gweithdrefnau ôl-gynhyrchu bellach yn gyfyngedig i

dai cyfleusterau’n unig, wrth i gwmnïau cynhyrchu dyfu neu gyfuno. Mae’r

ffactorau hyn gyda’i gilydd yn newid cyflymder, ansawdd a chost y broses o

wneud rhaglenni.

1.5 Mae technoleg felly wedi rhoi pwysau pellgyrhaeddol, yn ogystal â

dewisiadau, ar y sawl sy’n cyflenwi, derbyn a rheoleiddio deunydd darlledu,

mewn modd a ymddengys yn aml yn anodd i’w ddeall yn llawn, ac ar ben

hynny, i’w reoli’n effeithiol. Oherwydd y pwysau a’r cyfleoedd hyn, mae’n

hawdd colli golwg ar bwysigrwydd diwylliannol y cyfrwng darlledu ac ar y

baich a gysylltir â chyfrifoldeb cymdeithasol. Yn wir, mae’r amgylchedd

darlledu’n cynnig cymaint o demtasiynau di-baid i ecsbloetio’r cyhoedd ar

achlysuron dirifedi, o’r llywodraeth i’r defnyddiwr, fel ei fod yn ddiwydiant

sy’n dibynnu mewn modd unigryw ar fod â rhuddin egwyddorol cryf wrth ei

graidd.

1.6 Nid yw’r oblygiadau cymdeithasol, economaidd a gwleidyddol sy’n

gysylltiedig â materion ansawdd ronyn yn haws i’w cymathu, ac maent yn

gwrthdaro ar lawer lefel. Gellir edrych ar ansawdd fel pe bai’n cael ei yrru i

fyny neu i lawr gan ymatebion economaidd i newidiadau mewn technoleg, a

chan gymhlethdod o bwysau cystadleuol neu gyllidebol sy’n mynd yn groes

i’w gilydd. Gall gweithgareddau darlledwyr gael effaith syfrdanol, o ran eu

cyfraniad economaidd trwy gynhyrchu deunydd darlledu ac o ran yr effaith a

gaiff y deunydd hwnnw ar y gymdeithas pan gaiff ei ddarlledu. Gall maint yr

effaith leol fod yn uniongyrchol ddibynnol ar y graddau y mae cylch gwaith y



darlledwr wedi’i wyro tuag at yr ardal, ac mewn marchnad rydd gall y

manteision a ddeillia o bwyslais o’r fath fod yn sylweddol is nag ehangu

gorwelion. Bydd y dadansoddiad canlynol yn ystyried, yn eithaf manwl,

ganlyniadau uniongyrchol ac anuniongyrchol ymddygiad y darlledwr a’i

gyflenwyr mewn perthynas â gwario. Ni olyga hyn fod yr effeithiau

allweddol eraill a gaiff darlledu ar ymddygiad defnyddwyr, naill ai’n

uniongyrchol trwy effeithiau hysbysebu neu’n anuniongyrchol trwy effeithio

ar chwaeth a hoffter defnyddwyr, yn ddibwys. Mae dadansoddi effeithiau

o’r fath, fodd bynnag, y tu hwnt i gwmpas yr adroddiad hwn.

1.7 Er bod y rhai sy’n gyfrifol am bolisi a gwasanaethau darlledu wrth reswm

â’u holl fryd ar oblygiadau technoleg a dyfodol sy’n datblygu ac sy’n mynnu

strategaethau ‘gwibio neu gwympo’, ni ellir gwahanu ansawdd cyfredol

rhaglenni oddi wrth dreftadaeth y gwasanaeth darlledu, gyda’i sylfaen wedi’i

gosod gan ragoriaeth y rhaglenni a ddarperir o fewn fframwaith y

gwasanaeth cyhoeddus analog. Mae’r cyfrifoldebau pendant o ran sicrhau

ansawdd sydd ynghlwm wrth arian cyhoeddus a’r rheolaeth statudol

angenrheidiol wedi arwain at ddarparu meincnodau o bwys i’r cwmnïau

annibynnol mwy diweddar eu dilyn a chystadlu â hwy, er bod hynny’n

digwydd trwy gorff rheoli ar wahân. Yn hanesyddol, mae arian cyhoeddus

ac aeddfedrwydd y fframwaith rheoli wedi darparu cyfrwng i anelu at

ragoriaeth a chadw gafael arno, ac, o ganlyniad, mae i’r maes darlledu o

fewn y Deyrnas Unedig enw da ledled y byd, enw da nas priodolir yn aml

i’w wreiddiau yn y sector cyhoeddus. Yn hanfodol, mae rôl y BBC wrth

osod meincnodau ar gyfer gwasanaeth cyhoeddus a chynyddu’r gwerth y

mae pobl yn ei gael o ffi’r drwydded deledu yn dibynnu ar ei bwrs

cyhoeddus a’r rhyddid a roddir iddo i fanteisio ar gyfleoedd masnachol.

Mewn amgylchedd digidol, rhaid bod yna rai cwestiynau ynglþn â pha

gyfran o amser y gynulleidfa sydd ei hangen i gadw’r fath ddylanwad ar

ansawdd, ac o ganlyniad pa adnoddau sydd eu hangen i gyflawni hynny. At

hynny, efallai y daw maint y gynulleidfa y gellir ei chyrraedd yn bwysicach



na’r gyfran yn yr oes hon o gynnydd; mae’n anochel y bydd yr ail yn lleihau

ymhlith y sianeli di-rif.

1.8 Mae’n werth nodi bod mesurau ansawdd wedi’u hadeiladu ar dywod

symudol, a’u bod yn trawsffurfio dros amser wrth i dechnoleg, gwerthoedd,

disgwyliadau, gwybodaeth a hyd yn oed hiwmor newid eu persbectif yn

barhaus. Gall yr hyn a ystyrid yn wael ddoe ennill stamp rhagoriaeth heddiw,

tra gall technegau a chynnwys heddiw ymddangos yn hurt yfory. Mae angen

amser, fan lleiaf,  i adnabod y nodweddion clasurol gorau. Mae’n rhaid i’r

cysyniad o ansawdd, mewn cyd-destun darlledu, fod yn farn ‘gyfredol’ ac ni

ddylid meddwl am briodoli gwrthrychedd iddo. Mae materion ‘ansawdd’

hefyd yn cael eu drysu gan y dewis o ddeunydd creadigol a’r tîm cynhyrchu,

yn ogystal â’r cyflogau a hawlir gan berfformwyr sydd â phðer go iawn ac

ymddangosiadol i ddenu cynulleidfa. Caniatâi prinder sbectrwm i

ddarlledwyr arfer cryn fonopoli dros brynu talent a hawliau rhaglenni. Mae

digonedd o sbectrwm yn arwain at fwy a mwy o gystadleuaeth am dalent a

hawliau, gan wthio prisiau’n uwch.

1.9 Nid yw safonau’n ystyriaeth sydd wedi’i chyfyngu i’r cynnyrch a ddarlledir

ychwaith. I gynhyrchu gwasanaethau darlledu sy’n cwmpasu rhaglenni,

ffilmiau ac ystod o wasanaethau newydd, sy’n gofyn lefel uchel o

flaengaredd, gallu creadigol a medrau technegol trosglwyddadwy, ac sy’n

cynhyrchu elw cymharol uchel, mae oblygiadau o ran ansawdd ar gyfer

datblygiad economaidd ar y lefel ranbarthol a’r lefel isranbarthol; nodwedd

a gadarnheir yn yr astudiaeth hon.

1.10 Mae S4C yn ddarlledwr unigryw a chanddo gylch gwaith sy’n anarferol yn y

cyfrwng, sef gwasanaethu cynulleidfa ddethol a chyfyngedig sy’n siarad iaith

leiafrifol. A hithau y tu allan i fframwaith ffi’r drwydded deledu, ond yn

derbyn arian cyhoeddus sylweddol ac yn atebol i Awdurdod S4C a

benodwyd gan yr Ysgrifennydd Gwladol dros Ddiwylliant, y Cyfryngau a



Chwaraeon, mae’n rhaid i S4C gyflawni ei dyletswydd i ddarparu ystod

eang o raglenni o safon uchel sy’n bodloni chwaeth gyffredinol ac eclectig, i

gyd yn yr iaith Gymraeg, gan ymateb hefyd i bob her a chyfle a geir yn y

sector.

2 Amcanion y Project a Strwythur yr Adroddiad.

2.1 Prif amcan yr adroddiad hwn yw asesu cyfraniad cyfredol a phosibl S4C i

economi Cymru. Fodd bynnag, mae’r drafodaeth ragarweiniol wedi dangos

cyd-destun cymhleth ysgrifennu’r adroddiad – o ganlyniad, mae’r astudiaeth

wedi’i rhannu’n bump prif adran. Mae’r adran nesaf yn darparu cefndir

manwl ar gyfer yr astudiaeth ac yn mynd i’r afael â phedair thema: cylch

gwaith a pherfformiad S4C, y fframwaith gwleidyddol a thechnolegol

newidiol lle y mae gweithgareddau S4C yn digwydd, arolwg byr o’r

llenyddiaeth gyhoeddedig, ac yn olaf, economi cyfoes Cymru a rôl bosibl

diwylliannau creadigol yn ei ddatblygiad.

2.2 Mae adran pedwar yn disgrifio’r fethodoleg a ddefnyddiwyd i asesu

effeithiau economaidd uniongyrchol ac anuniongyrchol gweithgareddau S4C

a dilysrwydd academaidd yr ymagwedd hon. Disgrifir hefyd y dulliau a

ddefnyddir i werthuso effeithiau ansoddol S4C ac effeithiau na ellir eu mesur

mor hawdd. Mae adran pump yn cyflwyno canfyddiadau’r fethodoleg asesu

maint, yn trafod ystod o effeithiau economaidd ansoddol ar economi Cymru,

gan gynnwys y berthynas rhwng S4C a’r sector annibynnol a’r goblygiadau

ar gyfer datblygiad economaidd, cyfleoedd o ran y farchnad a heriau. Mae

adran Chwech yn ystyried goblygiadau’r canfyddiadau hyn a gyflwynir yn

nhermau cyfleoedd a heriau, tra mae adran saith yn gwneud cyfres o

argymhellion ymarferol a strategol. Deuir i gasgliadau yn yr adran olaf.



2.2 Cefndir y Project

3.1.1 Cylch Gwaith a Pherfformiad S4C. Sefydlwyd Awdurdod Sianel Pedwar

Cymru o dan Ddeddf Darlledu 1981 i fodloni’r galw yng Nghymru am sianel

ar wahân i ddarlledu rhaglenni Cymraeg ac i gynyddu nifer ac ystod y

rhaglenni hynny yn arbennig yn ystod oriau brig. I ddechrau, yr Ysgrifennydd

Cartref ac ar ôl hynny yr Ysgrifennydd Gwladol dros Dreftadaeth

Genedlaethol ac wedyn yr Ysgrifennydd Gwladol dros Ddiwylliant, y

Cyfryngau a Chwaraeon a fu’n penodi ei bwrdd o wyth aelod, tra bydd

unrhyw benodiadau yn y dyfodol yn destun ymgynghori â Chynulliad

Cenedlaethol Cymru. Mae’n rhaid i’r Awdurdod sicrhau y darperir

rhaglenni o safon uchel yn y Gymraeg, sydd wrth fodd cynulleidfa eang, gan

fod yn ymwybodol o farn y cyhoedd a chynnal ymwybyddiaeth gyfrifol o

effaith gymdeithasol deunydd darlledu; gan weithredu yn unol â chanllawiau

cyffredinol cod Rhaglenni’r Comisiwn Teledu Annibynnol (ITC).

3.1.2 Tasg yr Awdurdod yw diffinio amcanion, strategaeth a blaenoriaethau

cyffredinol y darlledwr gyda’r cyfrifoldeb dros gynllunio manwl, rhaglennu a

gweithredu wedi’i drosglwyddo i Brif Weithredwr S4C a’i staff, sydd

wedyn yn atebol i’r Awdurdod. Bwriedir i aelodau’r Awdurdod,

rhyngddynt, feddu ar ystod eang o fedrau, addysg a phrofiad sy’n

cynrychioli dyfnder ac ehangder o ran arbenigedd ymarferol, masnachol,

deallusol a diwylliannol, gan rannu ymrwymiad i ddiwylliant, treftadaeth ac

iaith Cymru. Mae’r grðp hwn wedyn yn darparu’r arweiniad ac yn llywio’r

safonau a gysylltir ag S4C erbyn hyn, ac a gyflawnir gan weithrediaeth S4C.

3.1.3 Rhwng 1981 a 1990 roedd cyllideb y Bedwaredd Sianel wedi’i gosod ar

17% o’r Refeniw Hysbysebu Clir (NAR) a dderbynnid gan gontractwyr

ITV y DU, a werthai amser darlledu Channel 3, Channel 4 a  S4C. Trwy

drafodaeth cytunwyd y byddai S4C yn cael 20% o’r arian hwn (sef 3.4% o



gyfanswm NAR y DU), ac fe’i telid yn uniongyrchol i S4C gan yr IBA. Bu’r

NAR cyfansymiol hwn yn cynyddu ar raddfa uwch na chyfradd chwyddiant

trwy gydol y rhan fwyaf o’r 1980au (Huw Jones, Gregynog, 2000).  Ym

1991, pan ddisodlwyd yr Awdurdod Darlledu Annibynnol gan yr ITC fel

rheoleiddiwr caniatawyd i S4C a Channel 4 gadw eu hincwm hysbysebu.

Talwyd yr hyn a oedd yn cyfateb i 3.2% o NAR y DU ar gyfer y flwyddyn

flaenorol o’r Trysorlys yn uniongyrchol i S4C. Yn Neddf Darlledu 1996

roedd cyllideb S4C yn y dyfodol i gael ei chlymu i 3.2% o NAR y DU ym

1997, a’i chynyddu yn flynyddol yn unol â phrisiau manwerthu, er gwaethaf

y costau ychwanegol a fyddai ynghlwm wrth ddarlledu mewn analog a

digidol. Ar sail prisiau cyfredol amcangyfrifir bod hyn wedi arwain at ddiffyg

yng nghyllideb S4C a oedd yn fwy na £2m y flwyddyn (Huw Jones, 2000).

Fodd bynnag, cafodd S4C ganiatâd o’r newydd i ychwanegu at ei chyllid

trwy fenter fasnachol, ond gyda’r anhawster ychwanegol bod llawer o

alwadau ar y llifoedd refeniw cynnar hyn a oedd yn gymharol fach. Mae

angen cyllid ychwanegol ar gyfer darllediadau analog/digidol, a dim ond trwy

fuddsoddi y gellir sicrhau’r dyfodol.

3.1.4 Yn ystod 1999 darlledodd S4C gyfanswm o 4,388 o oriau o raglenni. O’r

rhain, comisiynwyd 2,390 o oriau o raglenni gan S4C gan ei hadnodd o

gyflenwyr lleol. Cafwyd 210 o oriau ychwanegol o raglenni, ac roedd 1,253

o oriau’n ailddarllediadau. Darparwyd 535 o oriau (gyda rhai ohonynt yn

ailddarllediadau) yn rhad ac am ddim i S4C gan y BBC ond a ariannwyd

gan ffi’r drwydded, yn unol â Deddf Darlledu 1990.

3.1.5 Yn unol â’i hymrwymiadau o dan y Ddeddf i fod yn Bedwaredd Sianel

Cymru, rhaglenni C4 a ffurfiai weddill amserlen ei gwasanaeth analog.

Golygai’r pwysau ar oriau darlledu mai’r rhaglenni a amserlennwyd oedd y

rheini yr ystyriwyd eu bod yn adlewyrchu diddordebau a hoffter gwylwyr

orau, ac fe’u darlledwyd naill ai ar yr un pryd â rhwydwaith C4 neu eu



hailamserlennu. Daeth y rhaglenni hyn i gyfanswm o 5,837 o oriau

ychwanegol.

3.1.6 Mae nifer yr oriau o raglenni a ddarlledir wedi dyblu ers 1998, yn bennaf o

ganlyniad i gyflwyno darlledu digidol. Ar yr un pryd mae costau rhaglenni

fesul awr wedi gostwng, yn rhannol am fod rhaglenni’n cael eu darlledu fwy

nag unwaith ac yn rhannol o ganlyniad i’r newidiadau yn y broses gomisiynu

a amlinellir yn nes ymlaen; sef bwndelu, fel y’i gelwir, proses a

gychwynnwyd ym 1997 ac a fu’n destun mireinio pellach ers hynny.

Gwnaed arbedion drwy ddefnyddio archifau rhaglenni, a thrwy annog

darparwyr cynnwys i greu rhaglenni ychwanegol ‘ar gefn’ projectau sy’n

bodoli eisoes. Yn achos yr ail enghraifft, gall darparwyr cynnwys gynhyrchu

darllediadau ychwanegol trwy ddefnyddio adnoddau a ymrwymwyd eisoes

a’u cymhwyso mewn ffordd ddychmygus. Astudir rhai o oblygiadau’r

gwelliannau hyn mewn cynhyrchiant yn nes ymlaen. Dylid nodi bod costau

rhaglenni S4C, ar sail gyfartal yn ôl y genre yr awr, tua thraean o’r

cyfraddau cyfatebol ar brif rwydweithiau’r DU. (Adroddiad Blynyddol

S4C, 1999). Derbyniodd S4C £77m gan y DCMS ym 1999, a oedd yn

gynnydd bach ers y flwyddyn flaenorol.

3.1.7 Er i’r rhaglenni Cymraeg a ddarlledwyd gynyddu o 1,936 o oriau ym 1998 i

4,388 ym 1999 o ganlyniad i lansio S4C digidol, gwelwyd gostyngiad yn y

rhaglenni Saesneg o 5,956 o oriau i 5,837 o oriau. Bu cynnydd yn nifer y

rhaglenni Cymraeg a ailddarlledwyd o 247 o oriau i 1,253 o oriau, a

gostyngodd nifer y rhaglenni Saesneg a ailddarlledwyd  o 1,125 o oriau i

847 o oriau.

3.1.8 O ran y gwasanaeth a gyflwynwyd ganddi gall S4C ystyried 1999 yn

flwyddyn lwyddiannus.  Cyflawnwyd mwy nag a nodir yn y cylch gorchwyl

statudol ym mhob un o’r tri maen prawf; nifer yr oriau o raglenni Cymraeg

bob wythnos, canran yr oriau brig a neilltuir ar gyfer rhaglenni Cymraeg a’r



gynulleidfa y mae’n ei chyrraedd (cyfran y siaradwyr Cymraeg sy’n gwylio

S4C bob wythnos). Yn yr un modd, gan ddefnyddio mesurau ansawdd yn

seiliedig ar y math o gynnwys sydd gan raglenni, cyflawnodd S4C fwy na’r

targedau a bennodd ar ei chyfer ei hun, a oedd yn welliant ar y flwyddyn

flaenorol.

3.2 Newid Amgylcheddau; Technoleg, Masnach a Phobl: Y Dyfodol

Digidol.

3.2.1 Mae’r broses ddigidoleiddio yn effeithio ar brosesau cynhyrchu, cadwyni

darlledu ac offer derbyn. Mae effeithiau datblygiadau mewn optegau ffeibr a

thechnoleg DSL yn lluosog ac elfen hanfodol y datblygiadau hyn yw’r

defnydd effeithiol o led band. Mae rhaglenni digidol, sy’n anfon darnau wedi

eu samplu (ar ffurf ‘tameidiau’), yn caniatáu i’r cyfrwng darlledu gael ei

ddefnyddio lawer yn fwy effeithlon na gwybodaeth amser real y system

analog, sy’n defnyddio llawer mwy o led band penodedig. Er enghraifft,

gellir darlledu rhwng chwech a deg sianel deledu ar yr un amledd ag un

sianel analog gyda’r canlyniad na fydd prinder sbectrwm yn cyfyngu ar

fynediad i’r farchnad o hyn ymlaen.

3.2.2 Y brif her i’r rhai sy’n dod i mewn i’r maes am y tro cyntaf fydd creu’r

model ariannol cywir ar gyfer gwasanaeth penodol. Mae cyfleoedd yn codi

wrth i ragor o led band fod ar gael ac wrth i ddatblygiadau mewn technoleg

gynhyrchu modelau ariannol ar gyfer gwahanol sianeli a gwasanaethau. Fodd

bynnag, nis profwyd eto. Un enghraifft yw Fideo yn ôl y Galw. Yn ôl y

model traddodiadol, gan amlaf mae darlledwyr masnachol yn cyflawni

cyfleoedd ariannol trwy refeniw hysbysebu. Mae’r elw a grëir yn dod i’r

darlledwyr a’r hysbysebwyr ac mae’n dibynnu, yn ei dro, ar hafaliad

cymhleth. Prif elfennau’r hafaliad hwnnw yw’r incwm y credir ei fod ar gael

i’w wario gan ranbarth neu gynulleidfa darged a’r nodweddion atyniadol yng

nghynnwys rhaglenni. Dim ond trwy sicrhau’r gynulleidfa darged fwyaf



posibl y caiff yr hysbysebwr, fel cwsmer y darlledwr, ei fodloni, a bydd y

darlledwr am gyflawni hynny am y gost leiaf. Gall hyn arwain at doreth o

raglenni gyda’r apêl ehangaf.

3.2.3 Y tu hwnt i hynny, bydd y broses ddigidoleiddio yn y pen draw yn darparu

digon o le ar gyfer darlledu proffil o raglenni’r gwyliwr perffaith, yn y modd

y bydd gan y gwyliwr, gyda’r dechnoleg gartref briodol, ryddid llwyr bron

wrth ddewis rhaglenni. Yn wir, mae technoleg ‘ddeallus’ a fydd yn chwilio

am gynnwys ac yn ei gofnodi yn ôl hoffterau a raglennwyd ymlaen llaw ar

gael bellach yn y DU. Mewn byd digidol sydd wedi ‘cydgyfarfod’ yn llawn,

cyflwynir sain, delweddau a gwybodaeth trwy fwy na darllediad lloeren neu

ddaearol a byddant yn cynnwys cêbl, ffeibr, copr neu radio symudol.

3.2.4 Dan y senario hwn, sydd bron yn anochel, bydd angen trefn reoleiddio

newydd ar y byd darlledu, a bydd y Mesur Cyfathrebu yn ceisio rhagweld y

rheolaethau hyn. Heb y cyfryw adolygiadau, gallai’r broses ddigidoleiddio,

gyda’i darpariaeth gynhwysfawr, roi i ddarparwyr cynnwys rhaglenni rym a

fydd yn cynyddu’n gyflym, gan amlygu gwendidau’r awdurdodau

rhyddfrydol ac arwain maes o law at yr angen am sensoriaeth yn hytrach nag

at hyrwyddo ethos sy’n cefnogi cynnwys cadarnhaol. Bron mor ddifrifol

yw’r lefel bresennol o ansicrwydd ynghylch natur y newidiadau

deddfwriaethol, sy’n milwra yn erbyn buddsoddi a chynllunio.

3.2.5 Nid yw newid technolegol wedi’i gyfyngu i’r broses ffisegol o ddarlledu sain

a llun ychwaith. Mae’r math o systemau mynediad a thalu yr un mor bwysig,

ac maent yn cynnig cyfleoedd newydd o ran y farchnad trwy’r potensial a

gyflawnir mewn perthynas â gwerth ychwanegol. Yn benodol, fe all fod

Prydain ar ei hôl hi o ran datblygu e-arian heb fawr o gostau trafod, a hynny

yn ei dro yn rhwystro datblygu cyfleoedd ar gyfer darllediadau masnachol.



3.2.6 Bydd y broses ddigidoleiddio, oherwydd ei gallu darlledu, nid yn unig yn

caniatáu i bobl ddewis pryd y maent yn gwylio rhaglenni, ond mae eisoes yn

arwain at doreth o raglenni sy’n gwasanaethu diddordebau carfanau

rhanbarthol ac amserol. Heb arian cyhoeddus, mae’n rhaid i refeniw i

ariannu’r carfanau neilltuol hyn ddod o gyfleoedd sy’n gysylltiedig â

gwylwyr. Er enghraifft, dim ond oddi wrth hysbysebwyr lleol y gall rhaglenni

sydd ag apêl ddaearyddol neu ieithyddol gyfyngedig ddenu refeniw, a bydd

y refeniw hwnnw yn weddol fach. Mae’n debyg y bydd refeniw

hysbysebu’n mynd yn dra gwasgaredig; nodwedd a fydd yn annog

atgyfnerthu o ran perchenogaeth hawliau darlledu.

3.3 S4C a’r Her Ddigidol

3.3.1 Rhoddodd Deddf Darlledu 1996 yr hawliau i S4C fanteisio ar allu digidol

yng Nghymru i’r eithaf. Ym 1997, gwnaeth S4C gais am drwydded ITC i

fod yn weithredwr y plethiad ar draws y Deyrnas Unedig ar gyfer Digidol

Daearol Plethiad A (y plethiad lle y mae gan S4C le gwarantedig fel

darlledwr cyhoeddus yng Nghymru) ac fe ddyfarnwyd y drwydded iddi. Ym

1998 daeth S4C yn rhan o bartneriaeth gyfartal ag United News and Media

ac ntl Digital Ltd er mwyn elwa ar y drwydded hon trwy’r cwmni sydd ers

hynny wedi dwyn yr enw SDN (Rhwydweithiau Digidol S4C). Gweithreda

SDN fel llwyfan, gan ddarparu cyfrwng ar deledu daearol digidol ar gyfer

nifer o wasanaethau masnachol a chyhoeddus, gan gynnwys Newyddion

ITN, BBC Knowledge, TV Travel Shop a Simply Money. Mae hefyd yn

darparu cyfrwng ar draws y DU ar gyfer Channel 5 ac ar gyfer S4C ac

S4C2 yng Nghymru. Mae SDN wedi gwneud cytundeb ag Ondigital,

gweithredwr tri amlbleth arall, mewn cysylltiad â menter ar y cyd i greu

Onrequest, gwasanaeth lle y mae’r gwyliwr yn talu am y rhaglenni y mae’n

eu gwylio ac sy’n cynnig ffilmiau, chwaraeon a digwyddiadau byw. Trwy

ddefnyddio’r is-gwmnïau a’r mentrau hyn ar y cyd, mae S4C yn gobeithio



cynyddu ei refeniw masnachol wrth i’r twf yn nifer y bobl sy’n derbyn teledu

digidol gyflymu.

3.3.2 Mae C4 ar gael ledled Cymru ar bob llwyfan digidol. Fodd bynnag, nes y

caiff y gwasanaeth analog ei ddiffodd bydd S4C yn parhau i ddarlledu

rhaglenni dethol C4. Ym 1999 darlledwyd 95% o raglenni mwyaf

poblogaidd C4 ar S4C cyn pen 14 diwrnod ar ôl eu dangos gyntaf.

3.3.3 Dechreuodd S4C Digidol ddarlledu ar deledu daearol yng Nghymru ym mis

Tachwedd 1998, ar loeren ddigidol yng Nghymru ym mis Ionawr 1999 ac

roedd ar gael ledled y DU ym mis Mai 1999, yn rhydd i’w dangos ar gyfer

y sawl a oedd yn meddu ar offer derbyn. Mae’r datblygiad hwn wedi

ymestyn dalgylch S4C y tu allan i Gymru, gan ddenu siaradwyr Cymraeg

yng ngweddill y DU ac mewn mannau eraill. Mae’r sianel yn darparu

cyfleoedd i weld llawer o raglenni mwyaf poblogaidd S4C, yn ogystal â

thynnu gwylwyr i’r dechnoleg newydd trwy ddarlledu rhai rhaglenni unigryw

gan gynnwys, er enghraifft, gyfres o ddramâu hanner awr gan ysgrifenwyr

newydd.

3.3.4 Lansiwyd S4C2 digidol bedwar mis yn ddiweddarach (ac mae hefyd ar gael

trwy ddarllediadau daearol yng Nghymru), gyda’r cylch gorchwyl i deledu

gwasanaeth byw o drafodion y Cynulliad mewn partneriaeth â BBC Cymru.

Ar hyn o bryd mae S4C yn prydlesu bron y cyfan o’i gynhwysedd

gwarantedig nas defnyddir yng Nghymru i drydydd partïon, gan gynnwys

BBC Knowledge, OnRequest a’r Einstein Channel.

3.3.5 Mae’r her ddigidol yn adeiladwaith arswydus y mae’n rhaid i bob darlledwr

ei ddringo. Mae cylch gorchwyl S4C yn ei gorfodi i fynd yn ddeiliad

diddordeb yn gynnar yn y broses rhag ofn iddi gael ei gwthio i’r cyrion yn y

pwll lle y mae’r gymdeithas wybodaeth yn boddi. Nodwyd yr her ddigidol

yn gywir gan S4C fel cyfle i ychwanegu mwy o werth yn uniongyrchol at ei



chylch gorchwyl fel darparwr gwasanaeth cyhoeddus yng Nghymru, gan

gynhyrchu llifoedd refeniw newydd i gynorthwyo’r cylch gorchwyl hwnnw.

3.4 S4C a’r Her Fasnachol.

3.4.1 Rhoddodd Deddf Darlledu 1996 ryddid newydd i S4C i ecsbloetio

opsiynau masnachol eraill, gyda’r bwriad y byddai’r llifoedd refeniw hyn yn

ychwanegu at yr arian cyhoeddus er mwyn gwella cynnig  S4C ymhellach.

Ym 1999, o ganlyniad i’w gweithgareddau masnachol, trosglwyddodd S4C

dros £4m o’i Chronfa Gyffredinol i’w Chronfa Gyhoeddus.

3.4.2 Honnir bod y symiau hyn yn ganlyniad creu cynnyrch rhaglenni o ansawdd a

chanddynt apêl fyd-eang, a’r ymdrech fasnachol gref i farchnata’r cynnyrch.

Ym 1999, daeth 196 o raglenni o hyd i farchnadoedd rhyngwladol o’u

cymharu â 103 yn ystod y flwyddyn flaenorol. Trwy fynd yn bartner mewn

35 o gydgynyrchiadau roedd S4C yn gallu cynyddu cyllidebau cynhyrchu ac

ychwanegu rhagor o werth at y darllediadau. Cafodd yr ymdrech

gorfforaethol hon yr effaith hanfodol bwysig o ddarparu cyfleoedd i

gynhyrchwyr Cymraeg ymarfer eu medrau ar y lefel uchaf, a dangos eu

doniau mewn fforwm rhyngwladol. Mae Cymru wedi ennill enw da drwy’r

byd i gyd ym maes drama ac animeiddio. Yn wir, dylid ystyried gallu rhaglen

i gyfareddu cynulleidfa ehangach fel prawf diamheuol ei bod yn cyflawni ei

chylch gorchwyl cyhoeddus; ac eto y darllediadau hyn yw’r rhai mwyaf

costus i’w cynhyrchu.

3.4.3 Mae’r rhan fwyaf o refeniw masnachol S4C yn dod o werthu hysbysebion o

amgylch rhaglenni Cymraeg a Saesneg, gyda 23 o hysbysebwyr newydd ym

1999. Mae hyn i’w groesawu’n fawr o gofio cyfyngiadau ymddangosiadol

yr incwm cymharol isel sydd gan aelwydydd yng Nghymru i’w wario ,

ynghyd â chystadleuaeth gref gan lwyfannau cyflwyno daearol a lloeren



eraill. Mae’n anochel y cyfyngir ar y refeniw a ddaw o hysbysebion o

amgylch rhaglenni Cymraeg gan y cynulleidfaoedd cymharol fach. Pan

ddiffoddir y gwasanaeth analog, gwelir gostyngiad difrifol yn y refeniw

hwnnw, o ganlyniad i golli rhaglenni poblogaidd C4.

3.4.4 O ganlyniad i’r gweithgareddau masnachol hyn, cynyddu y mae’r symiau a

drosglwyddir o gronfa gyffredinol S4C i’r gronfa gyhoeddus a chyfran yr

arian cyhoeddus hwn a werir ar raglenni Cymraeg. Ym 1999, sianelodd

S4C 95.4% o’r arian cyhoeddus i’w gwasanaeth rhaglenni; rhagwelir y

bydd hyn yn codi i 99% yn y flwyddyn 2000. Fodd bynnag, o gofio’r

rhagolygon gwael ar gyfer refeniw hysbysebion, mae S4C eisoes wedi

rhagweld yr angen i gynhyrchu llifoedd refeniw o’i buddiannau digidol.

Felly, mae S4C wedi buddsoddi yn nosbarthiad y gwasanaeth digidol, trwy

SDN, a’r elw’n cael ei benderfynu gan nifer y defnyddwyr sy’n derbyn y

dull cyflwyno.

3.5 S4C a’r Her Ryngweithiol

3.5.1 Bydd y Mesur Darlledu arfaethedig yn rhagweld diwygiadau i natur

rheoleiddio ym maes darlledu a thelathrebu yn y dyfodol. Mae newidiadau

cyflym mewn technoleg wedi codi amheuaeth ynghylch materion sy’n

ymwneud â pha gorff sy’n rheoleiddio pa agwedd ar wybodaeth, nid yn unig

o ran y math o signal ond hefyd o ran y cyfrwng a ddefnyddir i islwytho’r

signal. Bydd y dechnoleg yn bodoli i drosglwyddo signalau teledu trwy’r

llinell ffôn, wrth i’r cynhwysedd gynyddu o ganlyniad i gywasgu. Yn barod,

mae’n bosibl cael mynediad i’r rhyngrwyd trwy linell ffôn i’r set deledu. Mae

tiriogaethau rheoleiddiol yn cael anhawster wrth ymdrin â’r datblygiadau

hyn, o fewn y sefyllfa bresennol lle ceir dwy gyfundrefn ar wahân ar gyfer

trwyddedu telathrebu a darlledu. Y tu hwnt i hyn, gwneir y sefyllfa o ran

perthynas darlledu cyhoeddus a’r dulliau a ddefnyddir i godi arian ar ei

gyfer, sydd eisoes yn aneglur, yn fwy cymysglyd byth gan ddulliau cyflwyno.



Bydd i gyflwyno gwasanaethau trwy loeren yr un manteision o hyd, sef y

gallu i gyrraedd cynulleidfa eang, costau isel a phrawf o effeithlonrwydd wrth

gyflwyno digwyddiadau byw.

3.5.2 Nid yw’r broses cydblethu technolegol yn gyfyngedig i’r briodas rhwng y

cyfrifiadur personol a’r set deledu a’r rhyngweithio sy’n deillio ohoni.  Mae

hefyd yn berthnasol i’r modd y bydd rhwydweithiau cyfathrebu cyfredol yn

newid. Er enghraifft, cynigir mwy a mwy o wybodaeth i’r defnyddiwr trwy

ffôn symudol, sy’n rhoi cyfleoedd pellach i unrhyw asiantaeth wybodaeth,

gan gynnwys darlledwyr, ddosbarthu eu darllediadau. Bydd S4C ymhlith y

rhai a fydd yn ceisio ychwanegu at lifoedd refeniw trwy gyfrwng y sianeli

hyn.

3.5.3 Y prif fygythiad i ddarlledwyr gan y briodas hon, ar wahân i’r ffaith bod yn

rhaid iddynt gystadlu â chynnig y cyfrifiadur am hyn a hyn o amser hamdden

y defnyddiwr, yw darlledu deunydd darlledu anhrwyddedig y gellir ei

ddangos yn rhad ac am ddim trwy’r cyfrifiadur ac sydd hefyd yn ei gwneud

yn bosibl i osgoi’r set deledu er mwyn gwylio ffilmiau ar DVD. Ar yr un

pryd, mae’r rhyngrwyd yn darparu cyfleoedd hysbysebu na fanteisir digon

arnynt ac a all fod yn gystadleuydd o bwys i’r darlledwyr annibynnol, wrth i

bobl ym mhobman ddechrau ei ddefnyddio. Bydd y datblygiad hwn ar ei

ben ei hun yn symbylu rhagor o gyfuno perchnogaeth; y tro hwn rhwng y

cyfryngau electronig a darlledu, a bydd yn sbarduno llawer o ddiwygiadau

i’r fframwaith rheoleiddiol cyfredol.

3.5.4 Mae her rhyngweithgarwch yn mynnu triniaeth ar wahân. Arf dwyffordd

hudolus a chanddo doreth o wybodaeth yw’r rhyngrwyd, sy’n caniatáu

deialog ac sy’n ymestyn felly y cydgytundeb rhwng defnyddwyr. Mae hyn

yn gyfle pwysig i ddarlledwyr wahodd eu cynulleidfaoedd a’u cleientau

hysbysebu i gymryd rhan ac ennill eu hymrwymiad. Roedd ‘Big Brother’ a

ddarlledwyd ar Channel 4 yn enghraifft o ddarparu mynediad i ddeunydd



darlledu a oedd ‘bron â bod’ yn anhrwyddedig trwy gyfrwng y rhyngrwyd,

ac o ymestyn y berthynas â’r gwyliwr ymhell y tu hwnt i slot y rhaglen a

deledwyd. Mae darlledwyr hefyd yn cynnig cynnyrch newyddion a materion

cyfoes mewn fformatau fideo y gellir eu hislwytho ac y gellir eu gwylio yn

hamddenol. Mae synergeddau rhwng y sawl sy’n creu gwybodaeth a’r sawl

sy’n ei chyflwyno yn darparu carfan newydd o gyfleoedd masnachol; nad

yw ei therfynau wedi’u profi eto.

3.5.5 Hefyd defnyddir y cyfrifiadur fwyfwy fel sianel i ymestyn cyrhaeddiad

unigolion, cwmnïau a sefydliadau addysgol heb orfod symud pobl rhwng

llefydd (sy’n golygu gwell effeithlonrwydd), ac o ganlyniad gellir ei

ddefnyddio i gyflwyno pecynnau hyfforddi soffistigedig, deunyddiau

cynadleddau a marchnata a hyd yn oed gyrsiau gradd wedi eu teledu ymlaen

llaw. Mae’r synergeddau rhwng y medrau a ddefnyddir i wneud

rhaglenni/ffilmiau a’r medrau a ddefnyddir i baratoi pecynnau o’r fath yn

gyfle masnachol pwysig, sydd ar gael yn bendant i’r sector cyfryngol os nad

i ddarlledwyr eu hunain trwy gydgynhyrchu cynnwys o’r fath. Mae’r

cyfrifiadur eisoes yn arf busnes hirsefydlog, ond mae angen deall yn llawn ei

botensial sy’n ymestyn yn gyson a manteisio arno. Mae S4C eisoes yn

cyfathrebu’n electronig, a hynny’n fanwl, â’r cwmnïau sy’n cyflenwi ei

rhaglenni, a hynny wedi lleihau’r ‘pellter’ rhyngddi a chyflenwyr mwy

anghysbell yng Ngogledd a Gorllewin Cymru.

3.5.6 Mae S4C hefyd yn chwarae rhan allweddol mewn mentrau hyfforddi i wella

medrau a chodi ymwybyddiaeth mewn perthynas â defnyddio technoleg

gwybodaeth yn fasnachol  (gweler hefyd Adran 5.29). Mae hyn yn cynnwys

dylanwadu ar flaenoriaethau hyfforddiant trwy ymgynghori â Chyfle,

buddsoddi’n uniongyrchol mewn darparu hyfforddiant mewn cwmnïau, yn

ogystal ag ymgynghori â Theledwyr Annibynnol Cymru (TAC) ynghylch

datblygu pecynnau cyflwyno addas i’r cwmnïau annibynnol sy’n ymdrin â

thechnoleg y we ac e-fasnach. Mae S4C hefyd wedi datblygu cysylltiadau



ag Awdurdod Datblygu Cymru (WDA) er mwyn trefnu cyfres o seminarau

ar ymwybyddiaeth o Dechnoleg Gwybodaeth a Chyfathrebu, yn unol ag

amcanion strategol Cynulliad Cenedlaethol Cymru.

3.5.7 S4C yw’r prif bartner yn y Coleg Digidol, menter ar y cyd sydd ar flaen y

gad ym maes dysgu rhyngweithiol. Mae hyn yn dod â budd uniongyrchol ar

ffurf gwasanaeth addysg hygyrch, trwy’r set deledu, sy’n defnyddio

pecynnau medrau ar-lein y gellir eu hislwytho, rhaglenni teledu, asesiadau ar-

lein a gorgysylltiadau â darparwyr gwasanaethau cysylltiedig. Mae S4C yn

darparu’r cynhwysedd digidol ar gyfer y Coleg. Trwy agor porth addysgol,

a fydd yn ysgogi ymdrech ar y cyd rhwng darparwyr addysg, bydd yn

denu’r rhai a allai fel arall gael eu heithrio o’r maes dysgu gydol oes, a bydd

yn gyfrwng pwysig newydd i fesur diffygion mewn medrau y gall darparwyr

addysg a gwneuthurwyr polisïau ymateb iddynt.

3.5.8 Mae gwefan S4C, a’r gwefannau hynny sy’n gysylltiedig â rhaglenni unigol,

wrthi’n cael eu datblygu ar hyn o bryd fel modd i ychwanegu at werth y

rhaglenni i wylwyr/defnyddwyr ac i alluogi mwy o ryngweithio rhwng y

defnyddiwr, y darlledwr, y sawl sy’n gwneud y rhaglen ac eraill. Fel yn

achos darlledwyr eraill, mae S4C yn ceisio datblygu strategaeth ar gyfer ei

gwefan fel ychwanegiad at ei gwasanaeth cyhoeddus ac fel menter

fasnachol, gyda’r posibilrwydd yn y tymor hwy o ddarlledu cynnwys

clyweledol ar y we.

3.6 S4C a’r Her Ddiwylliannol

3.6.1 Tra mae gan ddarlledwyr annibynnol gymhelliad masnachol i ddeall eu

cynulleidfa, mae darlledwyr a ariennir gan arian cyhoeddus dan

rwymedigaeth gymdeithasol a chyfreithiol i wneud hynny. Fel darlledwr a

ariennir gan arian cyhoeddus, ac fel darlledwr masnachol sy’n gorfod



bodloni’r cwsmeriaid hynny sy’n hysbysebu ar y sianel, mae S4C yn

rhannu’r ddwy rwymedigaeth hon, sefyllfa sy’n unigryw ar hyn o bryd.

3.6.2

Mae yna ddwy ystyriaeth allweddol yn gyrru’r ddealltwriaeth honno o’r

sefyllfa. Yn achos S4C, y gyntaf yw deall y nodweddion demograffig,

economaidd, ieithyddol a chymdeithasol sy’n sail i’w ‘bydysawd’ o

siaradwyr Cymraeg. Yr ail yw deall sut y mae’r mesurau a’r nodweddion

hynny yn newid ymatebion cynulleidfa i ddeunydd rhaglenni. Yn olaf, mae’n

rhaid i S4C ei hun geisio darllediadau rhaglenedig sy’n diwallu anghenion a

hoffterau ei chynulleidfa. Ar gyfer unrhyw ddarlledwr â chylch gorchwyl

deuol y dilema, mae’n rhaid, yw cydbwyso i ba raddau y mae gwasanaethau

yn arwain ac i ba raddau y maen nhw’n dylanwadu. Er ei bod yn amhosibl

gwahanu’r ddau fater hwn yn ymarferol, mae’n werth ystyried rhai

agweddau ar yr uchod er mwyn cael gwell dealltwriaeth o’r sialensau sy’n

wynebu S4C.

3.6.3

Mae S4C yn defnyddio data cyfrifiad 1991 yn ogystal â data Arolwg

Sefydliadau2 y Bwrdd Ymchwil Cynulleidfaoedd i Ddarlledwyr (BARB) er

mwyn deall y Gynulleidfa Gymraeg. Er bod siaradwyr Cymraeg yn fwy

niferus yng Ngogledd a Gorllewin Cymru nag yn Ne Cymru, mae gan bob

rhanbarth bocedi lle y mae dwysedd y gynulleidfa Gymraeg yn gymharol

uchel. Mae proffil demograffig y gynulleidfa Gymraeg yn gwahaniaethu o’r

naill isranbarth i’r llall. Er enghraifft, nodweddir y De gan lefelau anghymesur

o uchel o siaradwyr Cymraeg ifanc, mwy cyfoethog. Mae tuag 20% o’r

siaradwyr Cymraeg yn y De o dan 10 oed a  39% o dan 16 oed. Dim ond

16% o siaradwyr Cymraeg y Gorllewin sydd o dan 16 oed, a  30% dros 65

oed neu’n hþn. Hefyd mae gan y De lawer iawn o oedolion sy’n siarad

Cymraeg o’r graddau cymdeithasol AB (29% o siaradwyr Cymraeg y De

o’u cymharu â 16% o siaradwyr Cymraeg ar draws Cymru gyfan). Gall y



proffil oedran ifanc yn y De ddeillio’n rhannol o’r twf mewn addysg

Gymraeg yn ystod y blynyddoedd diwethaf.

Troednodyn:
2Yn seiliedig ar gyfweliadau â rhai miloedd o berchenogion tai  bob blwyddyn.

3.6.4

Mae S4C yn tanysgrifio i wasanaethau’r Bwrdd Ymchwil  Cynulleidfaoedd i

Ddarlledwyr (BARB), ac i bob pwrpas mae’n rhannu eu hadnoddau gyda’r

darlledwyr eraill. Mae BARB yn gyfrifol am lunio sampl gynrychioliadol o’r

boblogaeth sy’n gwylio’r teledu, yn seiliedig ar ddata arolygon cyhoeddedig

ac ymchwil drylwyr i deuluoedd a allai gymryd rhan. O’r teuluoedd hyn

dewisir y rhai a fydd yn cynrychioli ‘pawb’ sy’n gwylio’r teledu. Mae ffrâm

y sampl yn cwmpasu’r meini prawf allweddol hynny, a ystyriwyd uchod,

sy’n cynnwys oedran, dosbarth cymdeithasol, maint y teulu, a lleoliad.

Mae’r teuluoedd sy’n cymryd rhan yn ffurfio’r Panel Mesur Cynulleidfaoedd

ac edrychir arnynt yn gyson i sicrhau eu bod yn gynrychioliadol. Mae parch

mawr tuag at ddata gwylio BARB o fewn y DU ac yn rhyngwladol, ac

mae’n darparu’r wybodaeth y mae pob darlledwr yn dibynnu arni i ymateb

yn briodol er mwyn bodloni ei wylwyr a’i gleientau masnachol.

3.6.5

Mae panel craidd BARB yn cynnwys 220 o gartrefi Cymru (yn seiliedig ar

gyfran y boblogaeth). Wedyn at y rhain y mae angen ychwanegu 200+ o

gartrefi eraill lle y siaredir Cymraeg (h.y. sy’n cynnwys 1+ o siaradwyr

Cymraeg) i sicrhau cynrychiolaeth well. Mae hon yn gost ychwanegol i S4C.

Mae dadansoddiad S4C o ddata BARB yn cynnwys cyrhaeddiad, y

miloedd o wylwyr a chyfran (%) y gwylwyr ar gyfer y pum sianel analog, a

data a gasglwyd ynghyd ar gyfer y sianeli digidol. Yn y blynyddoedd sydd i

ddod, wrth i batrymau gwylio fynd yn fwy tameidiog, daw data digidol

datgrynhool yn ystyriaeth hanfodol.



3.6.6

Mae gan S4C hefyd fynediad i ddata gwylwyr rhaglenni unigol fel y gall

fonitro ei pherfformiad o ran unrhyw un o’r meini prawf a fesurir, h.y. yn ôl

oedran y gwyliwr, lleoliad, statws economaidd ac ati. Paratoir adroddiadau

manwl yn fisol ond gyda llawer o hyblygrwydd fel y gellir, er enghraifft,

archwilio rhaglen neu gyfres newydd ac ymateb wedyn. Mae’r broses

fonitro ôl-ddarllediad hon yn ei gwneud yn bosibl i ddarparwr y cynnwys

farnu ystod o faterion ansawdd, y tu hwnt i fater cydymffurfio, megis a all

arddull y cyflwyniad newid y ffordd y mae cynulleidfa’n ymateb i gynnwys

ffeithiol.

3.6.7

Mae oedran, rhwyddineb, a grðp economaidd yn berthnasol iawn i

batrymau gwylio. Mae amrywiadau is-ranbarthol yn golygu bod S4C yn

annhebygol o roi boddhad llawn i un grðp neu i un rhanbarth heb siomi un

arall. Ar ben hynny, mae diwylliannau Gogledd a De Cymru wedi datblygu’n

wahanol am nifer o resymau; yn anad dim o ganlyniad i’w perthynas

hanesyddol wahanol â Lloegr i’r dwyrain ohonynt, diddordebau gwahanol

sy’n deillio o’u proffiliau strwythurol economaidd, amrywiaethau yn  lefel yr

ymrwymiad cenedlaethol a gwleidyddol, ac yn rhyfedd eu llwyddiant

gwahanol mewn perthynas â gêm genedlaethol Cymru; rygbi. Mae’r pwynt

olaf yn enghraifft glir. Mae llwyddiant timau rygbi De Cymru megis Llanelli,

Pontypridd ac Abertawe yn sicrhau ffigurau gwylio uchel yno pan deledir y

chwaraeon hyn, ac yn denu nifer gymharol fechan o wylwyr Gogledd

Cymru.

3.6.8

Mae presenoldeb cymharol uchel siaradwyr Cymraeg ifanc mewn rhai

ardaloedd o Gymru, yn anad dim y De o’i gymharu â gorllewin Cymru,

hefyd yn gosod heriau, nid yn unig o ran yr effeithiau ar ba raglenni sydd

orau gan wylwyr ond hefyd o ran ansawdd y Gymraeg a ddefnyddir. Yn

gyntaf, efallai na fydd pobl ifanc sy’n siarad Cymraeg, ac sy’n cael eu

cofnodi mewn ffigurau swyddogol oherwydd iddynt ddysgu Cymraeg yn yr



ysgol, bob amser mewn sefyllfa, o fewn strwythur y teulu, i wylio’r rhaglenni

yr hoffent eu gwylio. Yn ail, efallai fod yn well ganddynt raglenni sy’n

defnyddio rhywfaint o Gymraeg-Saesneg , gan na fydd eu gallu i siarad yr

iaith yn rhugl o bosibl wedi’i atgyfnerthu o fewn y teulu. Serch hynny mae’n

amlwg bod denu’r boblogaeth hon yn rhan bwysig o gylch gorchwyl S4C

hyd yn oed a hithau’n wynebu’r gystadleuaeth fwyaf gan ddarlledwyr

cystadleuol, (Sky, er enghraifft), i ddenu’r grðp hwn. Yn y cyfamser, mae

S4C yn destun beirniadaeth gan buryddion y Gymraeg am fodloni’r rhai nad

ydynt yn rhugl, ond yn eithrio’r rhai nad ydynt yn rhugl wrth fodloni’r

puryddion.

3.6.9

Yn ddiweddar comisiynodd S4C arolwg barn (NOP, 1999) o siaradwyr

Cymraeg er mwyn mireinio eu dealltwriaeth o agweddau cynulleidfa yr

ymddengys ei bod yn fwyfwy heterogenaidd. Nodwyd pum dyraniad;

Cymry traddodiadol (14%), y deallusion (23%), Cymry ymlaciedig (21%),

Cymry blaengar, a dieithriaid (11%). Er eu bod i gyd yn siarad Cymraeg,

honnai dwy ran o dair o’r sampl gyfan eu bod yn ei siarad yn dda, gyda

chryn amrywiaeth rhwng y grwpiau. Er enghraifft, llai na hanner y Cymry

traddodiadol (dros 65, ac yn perthyn i grwpiau DE) a honnai eu bod yn

siarad Cymraeg yn dda, tra oedd dros 70% o’r deallusion (35-54 oed, yn

perthyn i grwpiau ABC1 ac yn wylwyr ysgafn) yn honni rhywbeth tebyg. Yn

y cyfamser mae’r Cymry ymlaciedig (15-34 oed, yn perthyn i grwpiau

C1C2), dyraniad pwysig i S4C, yn defnyddio yn nodweddiadol gymysgedd

o Saesneg-Cymraeg. Cadarnhaodd yr arolwg lawer o’r anawsterau sy’n

wynebu’r darlledwr. Ymhlith y rhain y prif anhawster yw bodloni chwaeth

sy’n ehangu’n gyson, yn erbyn cefndir o gystadleuaeth gynyddol, cyllideb

gyfyngedig, ac amserlen a gyfyngir gan amser sy’n gorfod cynnwys, serch

hynny, elfennau craidd traddodiadol gwasanaeth darlledu cyhoeddus, megis

newyddion a materion cyfoes yn ystod oriau brig, rhaglenni plant gwreiddiol,

y celfyddydau a rhaglenni crefyddol. Mae deunydd C4 a ddangosir ar S4C

yn darparu cyfle hanfodol i ennill refeniw o hysbysebu (a ddaw i ben pan



ddiffoddir y gwasanaeth analog), cyfle sydd wedi’i amlhau i’r eithaf gan

ymdrechion S4C ei hun. Fodd bynnag, mae’r amserlen bresennol yn

lleihau’r cyfleoedd sydd ar gael i S4C gynhyrchu deunydd o ansawdd uchel

i’w ddangos ar ôl y trothwy ac a allai apelio at yr holl ddyraniadau yng

Nghymru a marchnadoedd posibl y tu allan i Gymru. Bydd y tensiynau hyn

yn parhau nes diffoddir y gwasanaeth analog, a dyna’r adeg pan fydd yr

heriau newydd yn eu hamlygu eu hunain.

3.6.10 Nodweddir cynulleidfa S4C felly gan ddiffyg heterogenedd, a adlewyrchir

gan y ffaith bod ei chyfran o’r gynulleidfa’n graddol leihau. Fodd bynnag,

mae twf a chyfradd dderbyn gyflymach gan sianeli eraill ynghyd â bydeangoli

chwaeth gwylwyr wedi bod yn fwy cyfrifol am y newidiadau yn eu cyfran

o’r gynulleidfa a brofwyd gan bob un o’r pum sianel analog. O gofio’r

ymrannu hwn, mae cyrhaeddiad yn prysur ddatblygu’n fesur mwy perthnasol

o berfformiad. Fodd bynnag, erys y ffaith bod yn rhaid i S4C barhau’n

ffyddlon i’w chylch gorchwyl, er gwaethaf y pwysau sy’n gwneud y cylch

gorchwyl hwnnw’n anos i’w gyflawni.

3.7 S4C a’r Her Drosglwyddo.

3.7.1 O ran darlledu mae’r boblogaeth wasgaredig a’r tir mynyddig yng Nghymru

yn peri anawsterau trosglwyddo penodol i bawb ar wahân i ddarlledwyr

lloeren. Gyda dim ond wyth mast yng Nghymru yn darlledu signal daearol

digidol, mae yna ardaloedd mawr na allant dderbyn y signalau hyn ar hyn o

bryd. Mae rhai pobl yng Nghymru yn derbyn signalau o’r fath gan fastiau yn

Lloegr, ond ni fydd y rhain yn cario S4C. Felly, efallai nad yw siaradwyr

Cymraeg yng Ngwynedd, er enghraifft, yn elwa ar yr ymdrech a wna S4C i

ddarparu allbwn digidol. Efallai fod y prawf a ddengys fod gan ‘bron pawb’

fynediad i wasanaeth yn eithrio niferoedd anghymesur o fawr mewn

‘bydysawd’ bach. Yn yr ardaloedd hyn mae gwasanaeth lloeren digidol

S4C ar gael i’w ddangos yn rhad ac am ddim, ond dim ond trwy dalu cost



tanysgrifiad sylfaenol neu trwy dalu cost gosod uwch ar gyfer sianeli i’w

dangos yn rhad ac am ddim yn unig. Ar hyn o bryd dim ond mewn

ardaloedd â  phoblogaethau uchel y mae darllediadau cêbl ar gael, ac mae’n

annhebygol y cânt eu hymestyn yn y dyfodol agos. O gofio’r anawsterau

hyn, mae angen hyblygrwydd parhaol a chymorth ariannol ar S4C er mwyn

iddi weithredu ar sail aml-lwyfan.

3.8 Arolwg o Lenyddiaeth am Ddarlledu yng Nghymru.

3.8.1 Mae gweithredu mewn amgylchedd sy’n newid yn gyflym, ac un lle y mae

arian cyhoeddus yn chwarae rhan hanfodol wrth ariannu’r gwaith o

gyflwyno’r gwasanaeth, wedi golygu bod y celfyddydau a diwylliant yng

Nghymru, a darlledu’n benodol, wedi bod yn destun llawer iawn o ymchwil

ac archwiliadau manwl gan eraill a chan y maes ei hun. Mae ymchwil yn

dilyn sawl thema. Ymhlith y rhain y mae arolygon strategol yn ymwneud â

gofynion cyllido yn y dyfodol sy’n cwmpasu economeg newidiol y byd

darlledu, dadansoddiadau economaidd sy’n asesu rôl y sector darlledu a

sectorau cysylltiedig o ran eu heffaith yn lleol, ac allbynnau strategol gan

bartneriaethau economaidd a buddgarfanau lleol sy’n rhannu diddordeb

mewn datblygu sectoraidd. At hyn gellir ychwanegu llenyddiaeth

academaidd â gogwydd rhanbarthol neu ddisgyblaethol (gwleidyddiaeth,

economeg neu gymdeithaseg) sy’n mynd i’r afael â materion aml-gyfrwng

neu faterion darlledu.

3.8.2 Cyhoeddwyd arolwg o ofynion cyllido’r BBC yn y dyfodol ym 1999 gan

Bwyllgor Davies ar gyfer DCMS, ar ganol dadl ddifrifol ynghylch cynyddu

ffïoedd trwyddedau er mwyn ariannu allbwn digidol na all pawb gael

mynediad iddo eto. Yn ganolog i’r adroddiad oedd yr her a wynebai’r BBC

i gysoni costau cynnal cyrhaeddiad (ac yn llai pwysig, cyfran) a oedd yn

cynyddu’n aruthrol yn yr oes ddigidol yn erbyn rhagolygon mai dim ond



cynnydd cymharol fach a fyddai yn y refeniw o ffi’r drwydded. Ystyrir o hyd

mai ffi’r drwydded deledu yw’r dull mwyaf derbyniol o gyllido gwasanaeth

darlledu cyhoeddus. Mae’n darparu ar gyfer croes-gymorthdaliadau rhwng

gwasanaethau sy’n boblogaidd gyda phawb a’r rhai sy’n apelio at

gynulleidfaoedd llai, ac mae’n  glustog rhwng y llywodraeth a’r darlledwr

mewn perthynas ag ariannu cynnwys rhaglenni. Fodd bynnag, mewn byd

digidol lle mae digonedd ac nid prinder, bydd amrywiaeth o weithredwyr yn

cyflawni’r un swyddogaethau a bydd y contract rhwng y gwylwyr a’r

darlledwr yn debyg i gontractau eraill ar gyfer defnyddwyr lle maer

digonedd o ddewis. Bydd gwasanaethau a ddarlledir yn rhad ac am ddim ac

a ariennir gan ffi’r drwydded a hysbysebu yn cydfodoli â gwasanaethau

tanysgrifwyr a ariennir gan danysgrifiadau, digwyddiadau y mae’n rhaid talu

i’w gwylio, a ffilmiau a ariennir gan un taliad uniongyrchol gan gwsmeriaid.

Bydd gwasanaethau newydd sy’n seiliedig ar weithrediadau masnachol

megis siopa gartref  lle mae’r gwasanaeth am ddim i’r defnyddiwr a lle

ariennir y cynnwys gan fodelau busnesau dosbarthu hefyd yn lluosogi.

3.8.3 Mae rhyddid masnachol a ymgorfforwyd yn y naill ddeddf Darlledu ar ôl y

llall, sy’n berthnasol i’r BBC ac S4C, yn adlewyrchu’r gydnabyddiaeth y

bydd economeg darlledu digidol yn gyrru bwlch cynyddol rhwng costau ac

ariannu ac yn dangos bod hunan gymorth yn rhan hanfodol o’r gwasanaeth

darlledu cyhoeddus modern. Mae’r cyfleoedd newydd hyn wedi cynnig eu

hunain yng nghanol ton o weithgarwch cystadleuol gwyllt ymhlith y rhai sydd

eisoes yn meddu ar ddigonedd o brofiad o ran mynd i’r afael â heriau o’r

fath; gyda’r canlyniad bod y newydd-ddyfodiaid i’r byd masnachol y

cyfyngir arnynt gan gylch gorchwyl cyhoeddus o dan anfantais gymharol.

3.8.4 Nodwyd tri chonglfaen hunan gymorth gan Bwyllgor Davies, sef gwella’r

modd y cesglir ffi’r drwydded deledu, gwella’r elw o refeniw masnachol, yn

bennaf trwy ymestyn gweithgareddau BBC Worldwide, a gwell

effeithlonrwydd trwy wneud arbedion mewn costau ym marchnad fewnol y



BBC. Pe cyflawnid y mesurau hyn, byddai diffyg sylweddol o hyd o ran y

gyllideb. Argymhellodd y Pwyllgor y dylid  cwrdd â’r diffyg trwy gyflwyno

atodiad digidol i’r ffi gyfredol am drwydded. Ym mis Tachwedd 2000

cytunodd y llywodraeth i gynyddu ffi’r drwydded.

3.8.5 Hefyd oherwydd bod y BBC yn rhannol ddibynnol ar refeniw masnachol,

sefyllfa sy’n dyddio’n ôl i 1923 pan lansiwyd y Radio Times, roedd yn rhaid

cynnal ymarferion manwl o’r modd y gellir camddefnyddio rhyngwynebau

preifat/cyhoeddus, sy’n arwain wedyn at farchnad annheg. Mae

gweithgareddau masnachol y BBC a rhai S4C rywbeth yn debyg o ran eu

cynnwys, os nad o ran eu maint a’u math, ar wahân i BBC Resources. Is-

gwmni sydd yn eiddo yn gyfan gwbl i’r BBC yw BBC Resources Ltd.

Mae’n masnachu’n allanol ac erbyn hyn caniateir iddo gynyddu’r rhan o’i

fusnes nad yw’n gysylltiedig â’r BBC ac i fuddsoddi mewn technolegau

cynhyrchu newydd, tra oedd wedi’i gyfyngu cyn hynny i werthu dim ond

cynhwysedd nad oedd wedi’i ddefnyddio ddigon, a hynny dros dro.

Gweithreda mewn marchnad gyfredol o dros £800m, y rhagwelir y bydd yn

ehangu i £1.5b,  gan gymryd i ystyriaeth y twf yn y meysydd aml-gyfrwng,

hysbysebu, rhyngweithiol a ffilmiau. Argymhellodd y Pwyllgor y dylid

preifateiddio BBC Resources Ltd. Yn ddiddorol, cydnabu hefyd y gallai

cymryd cam o’r fath, heb y gofal priodol, beryglu rôl y BBC fel un o’r prif

fuddsoddwyr mewn medrau darlledu craidd, gan danseilio ei sylfaen o

fedrau a’i allu creadigol.

3.8.6 Nid yw S4C yn gwneud rhaglenni. Felly, mae’r cyfleoedd sydd ar gael iddi

helpu ei hun trwy well effeithlonrwydd o reidrwydd yn gyfyngedig i gynyddu

cynhyrchiant o fewn ei sefydliad ei hun, ac o fewn sefydliadau ei chyflenwyr

trwy wneud newidiadau yn y broses gomisiynu.

3.8.7 Mewn adroddiad gan Brifysgol Cymru a Phrifysgol Lerpwl, a ariannwyd

gan y Cyngor Ymchwil Economaidd a Gwyddor Gymdeithasol,



ymchwiliwyd i effeithiau gweithgareddau S4C ar y ffordd y câi cwmnïau

bach eu sefydlu a’u datblygu yng Nghymru. Ysgrifennwyd yr adroddiad pan

oedd proses gomisiynu rhaglenni newydd yn ei hanterth; cyn y gellid

gwerthuso llawer o’i heffeithiau.

3.8.8 Cydnabu’r adroddiad fod y gyfundrefn ‘fwndelu’ newydd yn cynrychioli

newid yn y berthynas rhwng S4C a’r sawl a gyflenwai’r cynnwys ar ei

chyfer. Golygai hyn lai o dadofalaeth a ffafrio ymdrech ar y cyd gan arwain

at lai o gwmnïau cynhyrchu a chwmnïau cynhyrchu mwy o faint. Newid arall

a nodwyd oedd proses o raddol ailddosbarthu’n ddaearyddol wariant S4C

ar raglenni a gomisiynwyd dros y cyfnod 1992-1997 gyda mwy o bwyslais

ar Gaerdydd; yn bennaf o ganlyniad i gomisiynau gan HTV. Ystyrid bod y

symudiad hwn tuag at Gaerdydd yn destun pryder, yn arbennig yng ngoleuni

arsylwadau a wnaed gan Williams (1990) fod contractau a ddyfarnwyd gan

S4C i gwmnïau mewn ardaloedd â pherfformiad economaidd gwael yn cael

mwy o effaith na’r gwariant cyfatebol yng Nghaerdydd.

3.8.9 Gwnaeth yr adroddiad y pwynt cyffredinol y gallai strwythur bach y

cwmnïau annibynnol a oedd o faint busnes ddwyn mwy o fudd economaidd

gan y byddent yn gwneud mwy o ddefnydd o ffynonellau lleol, a byddai

rheolwyr yn datblygu eu hunain yn fwy nag yn achos cwmnïau mwy o faint,

ar sail canfyddiadau ymchwil flaenorol gan Storey (1987). Nid oedd yn glir

a ellid cymhwyso canfyddiadau Storey yn gadarn i’r sector ffilm annibynnol,

sy’n meddu ar nodweddion unigryw nad ydynt yn cyd-fynd â sectorau

gwasanaeth eraill nac yn wir â’r sector gweithgynhyrchu. Yn hyn o beth

cafwyd bod y sector yn cyflogi nifer gymharol fach o bobl yn uniongyrchol

gan ddibynnu ar bobl yn gweithio ar eu liwt eu hunain i fodloni diffygion wrth

weithio ar gomisiwn; nodwedd sy’n berthnasol i’r sector hwn yn arbennig.

3.8.10 Fel rhan o’r astudiaeth, gofynnwyd i’r rhai ym meysydd

cynhyrchu/cyfleusterau a ymatebodd iddi fynegi barn  a oeddent yn



entrepreneuriaid llwyddiannus ai peidio. Roedd mwyafrif yr ymatebwyr naill

ai’n credu eu bod neu yr oeddent yn ansicr. Cydnabu’r adroddiad y gallai’r

cwestiwn hwn fod wedi creu llawer o anawsterau. Adroddwyd bod

strwythur oedran yr ymatebwyr yn gogwyddo’n drwm tuag at y grðp dros

40 oed, gyda dim ond 2% o dan 30 oed. O ran cydbwysedd rhyw roedd

gogwydd tuag at ddynion. Adroddwyd bod cyrhaeddiad addysgol yn uwch

na’r hyn a gafwyd mewn astudiaethau eraill, er nad eglurwyd beth oedd y

cymaryddion. Nodwyd mai ychydig hyfforddiant a gâi rheolwyr, er nad

eglurodd yr adroddiad beth oedd ‘hyfforddiant’ fel y’i mesurwyd na

gwahaniaethu rhwng hyfforddiant mewnol neu allanol. Awgrymodd yr

adroddiad y gallai maint bach cwmnïau ar y naill law, a’r lefel uchel o

gymorth gan reolwyr S4C ar y llaw arall, esbonio’r lefelau hyfforddiant isel

a nodwyd. Dangosodd dadansoddiad o brofiad gwaith blaenorol fod 67% o

ymatebwyr wedi gweithio yn y sector cyhoeddus a 19% yn y sector preifat.

Nid oedd gan 54% unrhyw brofiad rheoli ac roedd 81% wedi dechrau’r

busnes eu hunain. Honnwyd bod y ffigurau hyn yn adlewyrchu llwyddiant

S4C wrth ddatblygu entrepreneuriaeth. Fodd bynnag, mae’r rhesymau dros

ddechrau busnes yn cynnwys yr awydd am annibyniaeth, mynegiant

celfyddydol, gwahoddiad gan S4C, diswyddiad neu ddiffyg gwaith. Dim

ond 19% o’r ymatebwyr a oedd yn ystyried ehangu eu busnes. Nodwyd

diffyg gwaith fel y prif ffactor a oedd yn cyfyngu ar dwf (dywedwyd hynny

gan 60%); dehongliad yr adroddiad oedd bod hyn yn deillio o’r ddibyniaeth

uchel ar S4C. Ni thrafodwyd natur fanwl entrepreneuriaeth, y tu hwnt i’r

syniad o ddechrau busnes, yn yr adroddiad hwn.

3.8.11 Daeth yr astudiaeth i’r casgliad fod sefydlu S4C wedi arwain at ddatblygu

sector busnesau bach llwyddiannus iawn yn y diwydiant cyfryngau yng

Nghymru, a’i fod wedi darparu cyfleoedd i fodelau rôl entrepreneuraidd

ysbrydoli eraill i ddechrau eu busnes eu hunain. Fodd bynnag, nododd yr

awduron hefyd nad oedd ‘llwyddiant S4C wedi’i gyflawni heb dalu pris



go uchel, yn arbennig y gefnogaeth ariannol a chymorth rheolwyr yn

ogystal â dilyniant o ran y gwaith’. (Fuller Love, et al 1997)

3.8. 12 Y flwyddyn ganlynol paratowyd adroddiad gan Uned Ymchwil Economi

Cymru a DCA (Caerdydd) ar gyfer Cyngor Celfyddydau Cymru, S4C ac

Awdurdod Datblygu Cymru (WDA) er mwyn ymchwilio i effaith

economaidd y diwydiannau celfyddydol a diwylliannol yng Nghymru.

Ymhlith y gweithgareddau a gwmpaswyd gan yr astudiaeth roedd y

Celfyddydau Perfformio, y Celfyddydau Gweledol, Crefft a Dylunio, y

Cyfryngau, Llenyddiaeth a Chyhoeddi, Llyfrgelloedd, Amgueddfeydd a

Threftadaeth, ac i orffen, gweithgareddau Diwylliannol Cyffredinol.

Amcangyfrifwyd bod y sector i gyd yn darparu cyflogaeth i 28,000 o bobl

yng Nghymru, neu 2.6% o’r boblogaeth mewn gwaith, gyda throsiant o

£836m ac yn gwario dros £540m yng Nghymru. Darparodd yr adroddiad

dystiolaeth o lefelau uchel o reolaeth frodorol a defnyddio ffynonellau lleol,

sefyllfa a oedd i’w chroesawu, ac yn arbennig lefel uchel o gydgysylltiad

rhwng pob un o’r is-sectorau a gafodd eu harchwilio.

3.8.13 Sector y Cyfryngau, a gynhwysai’r meysydd darlledu a chynhyrchu ffilmiau

yn ogystal â’r sinema, arddangosfeydd a’r aml-gyfryngau, oedd y mwyaf o’r

grwpiau a ddiffiniwyd, gyda chyfanswm trosiant o dros £350m (40% o’r

cyfanswm ar gyfer y diwydiant), a chwarter y cyfranogwyr yn siaradwyr

Cymraeg. Amcangyfrifwyd bod y sector ar y pryd yn cyflogi 3,691 o bobl,

a 65% ohonynt yn gweithio’n llawn amser. Amcangyfrifwyd bod cyflogau

gros cyfartalog fesul swydd gyfartal â llawn amser yn £21,584, a oedd

ymhell dros y cyfartaledd cyfun ar gyfer y diwydiant, sef £16,134.

Gwariwyd ychydig o dan hanner y gwariant nad oedd ar gyflogau, sef

£258m, yng Nghymru, o fewn cyfanswm gwariant o £189m yng Nghymru.

Dangosodd sector y Cyfryngau hefyd (a gynhwysai’r aml-gyfryngau a

sinemâu) fod ganddo gysylltiadau sefydledig â sectorau celfyddydol a



diwylliannol eraill, gan fynd trwy lefelau uchel o allbynnau Celfyddydau

Perfformio, ac yn arbennig bryniadau o fewn y Cyfryngau. Y lluoswyr

incwm a chyflogaeth ar gyfer y Cyfryngau oedd 2.07 a 2.47 yn y drefn

honno a ddangosai, er bod effeithiau uniongyrchol y sector yn gymharol is na

sectorau eraill o ganlyniad i lafurddwysedd isel, eu bod yn prynu gan

sectorau yr oedd angen lefelau uchel o allbynnau llafur arnynt,  gan sicrhau

rôl bwysig wrth ‘ysgogi’ twf yn y sectorau cyfun.

3.8.14 Er nad oedd angen i’r ymarfer hwn ddisgrifio lluoswyr economaidd ar gyfer

gweithgareddau S4C, dangosodd fod y sefydliad yn hynod bwysig fel y

corff comisiynu a gyfranasai fwyaf i ddatblygiad sector ffilmiau annibynnol

yng Nghymru, oherwydd y defnydd arbennig o uchel o ffynonellau lleol, a

oedd yn 95% o’i chyllideb comisiynu. Yn yr un modd, ystyrid bod polisïau

cyfnerthu S4C, a oedd yn hanfodol i’r broses ‘fwndelu’ a grybwyllwyd yn

gynharach, yn meddu ar y potensial i leihau mewnforion, cynyddu allforion,

creu mwy o ddiogelwch a dilyniant o fewn y sector, yn ogystal ag ysgogi

economïau cyflenwi. Fodd bynnag, nododd yr adroddiad fod y sector

ffilmiau annibynnol yn dal i wynebu cyfyngiadau o ganlyniad i brinder

adnoddau rheoli, dibyniaeth uchel ar S4C, a diffyg galw am eu hallbynnau

mewn marchnadoedd cenedlaethol a rhyngwladol.

3.8.15 Mae llenyddiaeth ers hynny yn dangos bod polisi’n canolbwyntio ar y modd

y gellid datblygu clystyrau cyfryngol aml-sectoraidd, yn arbennig yng

Ngogledd Cymru. Cymhwysodd DTZ Pieda ddadansoddiad SWOT i’r

dasg. Ymhlith y cryfderau a nodwyd roedd y crynhoad o weithgareddau

cynhyrchu ac ôl-gynhyrchu a fodolai eisoes, ffynhonnell gref o adnoddau,

lleoliadau da ar gyfer ffilmio a gweithio, sail cost isel a mynediad hawdd i

Ddulyn, Lerpwl a Manceinion. Y gwendid mwyaf oedd adnoddau rheoli

(nodwedd a nodwyd yn Adroddiad Fuller-love), bod yr ardaloedd hyn yn

rhai ymylol, diffyg llwyddiant yn y gorffennol y tu allan i gyfrwng y Gymraeg,

a methiant sefydliadau lleol i fodloni anghenion graddedig y sector.. Yn yr



adroddiad amcangyfrifwyd y byddai angen chwistrelliad o £21m i ariannu

cyfres o fentrau penodol a fyddai’n mynd i’r afael ag adeiladu sail medrau a

busnes, trosglwyddo gwybodaeth ac arferion gwaith cystadleuol (Pieda

DTZ dyddiad).

3.9 Economi Cymru: Heddiw ac Yfory.

3.9.1 Mae Cymru gryn dipyn yn llai ffyniannus na chyfartaledd y DU yn ôl nifer o

ddangosyddion economaidd. Roedd y Cynnyrch Domestig Gros y pen yn

79.4% o gyfartaledd y DU ym 1997, ac incymau personol yn 86.0% o

gyfartaledd y DU ym 1996. Gellir olrhain perfformiad gwael, yn rhannol, i’r

ffordd y dosberthir allbwn yn ôl sector. Mae strwythur diwydiannol Cymru

wedi’i reoli gan sectorau sydd â ‘thwf isel’ yng nghyd-destun y DU, gyda

diffyg arbenigedd mewn sectorau sydd wedi gweld twf cyflym mewn

rhannau eraill o’r DU. Rhwng 1976 a 1998, gwelwyd cynnydd o ran

arbenigedd Cymru mewn gwasanaethau gweithgynhyrchu a chyhoeddus, a

gostyngiad o ran ei harbenigedd mewn gwasanaethau sector preifat.

3.9.2 Gellir olrhain y ‘bwlch ffyniant’ hefyd i ‘fwlch yn y gyfradd gweithgarwch’,

gyda CDG fesul person bum pwynt cyfartaledd yn is na CDG fesul

gweithiwr, hynny yw, mae llai o bobl yng Nghymru mewn gwaith neu’n

chwilio am waith o gymharu â chyfartaledd y DU. Mae gan Gymru lefelau

uwch o salwch tymor hir (yn enwedig ymhlith dynion), a chyfran uwch o

bobl sydd wedi ymddeol yn gynnar. Gall y nodweddion hyn fod yn deillio

o’r ffaith bod Cymru wedi bod yn gymharol araf wrth addasu i donnau o

chwyldroadau cyflym strwythurol, wrth i gyflogaeth ym meysydd glo Cymru

ostwng yn raddol o 100,000+ o bobl ym 1945 i 2,000 ym 1998, ac allbwn

y diwydiant dur wedi’i gynnal trwy roi cyfalaf yn lle llafur, gyda’r canlyniad

ei fod erbyn hyn yn cyflogi llai na  14,000 o bobl o’u cymharu â 40,000 ym

1980.



3.9.3 Mae perfformiad cymharol wael hefyd yn ffwythiant cyfle a’r gallu i ymateb

iddo. Yng Nghymru, mewnfuddsoddiad yw’r maes mwyaf amlwg sydd

wedi llwyddo i greu cyfleoedd a’r gallu i ymateb iddynt, a hynny ym maes

electroneg a gweithgynhyrchu peirianyddol. Er bod hyn yn bodloni’r angen

brys am gyflogaeth, mae hefyd wedi cael yr effaith o atgyfnerthu traddodiad

o weithgynhyrchu. Yn y cyfamser, mae’r sector gwasanaeth yng Nghymru

yn llai ac yn llai cynhyrchiol na chyfartaledd y DU.

3.9.4 Yr anhawster yw sicrhau bod y cyflenwad o fedrau yn cyfateb i’r galw

amdanynt, gan sicrhau bod y gweithredwyr llywio yn cael eu cynllunio i greu

allbwn sydd â gwerth uchel ychwanegol ac incwm uchel. Mae’r strwythur

enillion yn ôl sector a galwedigaeth yng Nghymru yn dangos y pwynt hwn.

Er enghraifft, ym 1998 yr oedd yr enillion o’r sector gweithgynhyrchu yn y

DU 4% o dan y cyfartaledd ar gyfer pob sector, a’r enillion o’r sector

gweithgynhyrchu yng Nghymru 4% yn uwch na chyfartaledd yr enillion yng

Nghymru. Yn yr un modd, yr oedd yr enillion o sectorau ariannol a busnes y

DU 27% yn uwch na’r cyfartaledd ar gyfer pob sector, tra mai dim ond 8%

yn uwch na’r cyfartaledd oedd yr enillion o’r un sectorau yng Nghymru.

Cyfartaledd enillion gweithwyr llaw yng Nghymru, a gweithredwyr offer a

pheiriannau yn benodol, sydd agosaf at gyfartaledd y DU, ond mae’r sefyllfa

gymharol o ran cyflogau yn gwaethygu yn achos rheolwyr a phobl

broffesiynol. Gellir dehongli hyn i adlewyrchu’r cyflenwad gwael o bobl

broffesiynol ynghyd â’r galw sydd amdanynt.

3.9.5 Mae patrwm y mewnfuddsoddi hyd yma yn awgrymu bod y dewis o leoliad

yn hynod sensitif i’r cyflenwad o fedrau priodol, sy’n esbonio llwyddiant

Cymru wrth ddenu cwmnïau gweithgynhyrchu newydd. Nid yw

mewnddyfodiaid yn ofni dwyn medrau oddi ar fusnesau sy’n bodoli eisoes,

yn ogystal â llyncu crefftwyr sydd dros ben (Morgan dyddiad). Dogfennwyd

enghreifftiau o drosglwyddo arferion gorau gan fewnddyfodiaid i’r sail

gynhenid hefyd (Munday, 2000). Fodd bynnag, mae’r sail fedrau gynhenid



yn darparu un ysgogiad cychwynnol. Ategir hyn ymhellach gan bresenoldeb

‘canolfannau galw’ o’r tu allan, presenoldeb sydd ar raddfa fach ond sy’n

cynyddu. Ymddengys fod rhai o’r canolfannau hyn yn cynnig gwaith nad

yw’n galw am lawer o fedrau a hynny am dâl gwael, mewn ymateb i’r hyn a

ystyrir yn gynnig i angen cyfyngedig sy’n briodol yng Nghymru.

3.9.6 Gall y prosesau economaidd strwythurol a ddisgrifiwyd uchod arwain at elw

cymharol uchel ar gyfer gwaith sydd mewn sector twf isel ac elw cymharol

isel ar gyfer gwaith mewn sector twf uchel, a’r naill a’r llall o’r tu allan yn

wreiddiol a Chymru’n adweithio yn hytrach na bod yn rhagweithiol. Felly,

mae’n rhaid i lunwyr polisi ymchwilio i ba fath o sefydliadau, mewn sectorau

twf uchel, sydd nid yn unig yn meddu ar y gofynion mwyaf o ran medrau

(sy’n talu’n dda) ond sydd fwyaf tueddol o’u creu’n lleol.

3.9.7 Perfformiad ar Lefel Isranbarthol. Mae ffigurau cyfanred yn disgrifio

Cymru sy’n dlawd. Fodd bynnag, mae rhai isranbarthau’n wynebu anfantais

enfawr hyd yn oed mewn cyd-destun Cymreig. Er enghraifft, dengys

cofrestriadau TAW busnesau fesul deg mil o’r boblogaeth amrywiant mawr

o’r ffigurau sy’n arferol ar gyfer y DU, sef 39 yn Sir Fynwy, Powys a Sir

Ddinbych i 17 yn Rhondda, 14 ym Mlaenau Gwent ac 19 ym Merthyr

(Bryan, 2000). Mae ffigur cyffredinol CDG/hd ar gyfer Cymru sy’n 79.4%

o gyfartaledd y DU yn cuddio’r ffaith i Dde Morgannwg berfformio 11%

dros gyfartaledd y DU, ond bod ffigurau Morgannwg Ganol 38% yn is na

lefelau cyfartalog y DU.

3.9.8 Amcan Un. Adlewyrchir y perfformiad economaidd anwastad ar draws

Cymru gan y ffaith bod rhannau mawr o Gymru (gan gynnwys dwy ran o

dair o’r boblogaeth) yn ddiweddar wedi cael gwybod eu bod yn gymwys ar

gyfer arian Amcan Un o dan reoliadau Cronfa Strwythurol Ewrop. Mae hyn

yn darparu cymorth ariannol ar gyfer rhanbarthau tlotach Ewrop (a ddiffinnir

fel rhai â CDG y pen o 75% neu lai o gyfartaledd yr Undeb Ewropeaidd),



er mwyn hwyluso newid strwythurol. O ganlyniad  rhai rhannau o Gymru yn

gallu cael tua £200m y flwyddyn o arian cyfatebol dros y chwe blynedd

nesaf, a chyfran uchel o’r arian yn cael ei neilltuo ar gyfer datblygu

adnoddau dynol.

4 Methodoleg

4.1 Methodoleg Feintiol. Un o amcanion yr adroddiad hwn yw asesu

effeithiau gweithgareddau masnachu S4C ar economi Cymru o ran

allbynnau, gwariannau a swyddi. Mae gwaith a wnaed yn ddiweddar eisoes

wedi dangos bod diwydiannau celfyddydol a diwylliannol yn cael effeithiau

economaidd pwysig yng Nghymru, nid yn unig o ran maint y swyddi ac

incymau a gysylltir â hwy’n uniongyrchol ac yn anuniongyrchol, ond hefyd o

ran y math o swyddi ac incymau a’u lleoliad ynghyd â’r modd y maent yn

rhyngweithio â rhannau eraill o’r economi, yn enwedig o fewn y diwydiannau

celfyddydol a diwylliannol eu hunain o’u diffinio’n fras (Cyngor Celfyddydau

Cymru, 1998).

4.2 O ganlyniad, mae diwydiannau o’r fath yn arbennig o bwysig i ymlediad a

dyfnder datblygiad economaidd yn y rhanbarth. Ar yr un pryd, bydd unrhyw

ddarlledwr yn cael llawer mwy nag effaith economaidd: yn fwy byth yn

achos darlledwr â chylch gorchwyl ieithyddol a diwylliannol penodol. Felly,

ni all unrhyw asesiad meintiol sy’n dibynnu ar natur a maint y cysylltiadau

masnachol, ni waeth pa mor soffistigedig yw’r ffurf, fod yn fwy nag asesiad

rhannol. Serch hynny mae amcangyfrif o effeithiau meintiol o’r fath yn

waelodlin bwysig wrth asesu pwysigrwydd economaidd y darlledwr, ac yn

bwysicach mae’n darparu fframwaith priodol ar gyfer dadansoddi effeithiau

tebygol unrhyw newid.



4.3 Mae asesu effeithiau uniongyrchol gweithgareddau S4C ar yr economi lleol

yn broses gymharol syml. Ym 1999 yr oedd cyfanswm trosiant S4C tua

£94.2m, y gwariwyd £72.5m ohono yn uniongyrchol yng Nghymru, gan

gynnwys tua £58m a wariwyd gyda chynhyrchwyr annibynnol. Darparodd

S4C ei hun 204 o swyddi cyfartal â llawn amser3 (clla), a darparodd ei

chynhyrchwyr annibynnol fwy na 400 o swyddi clla. Mae’r ffigurau hyn yn

cymharu ag amcangyfrifon (ychydig yn hþn) fod HTV Cymru wedi gwario

rhyw £59m gan ddarparu 263 o swyddi clla uniongyrchol, a BBC Cymru

wedi gwario £70m gan ddarparu 1056 o swyddi clla, gyda’r ddwy set o

ffigurau yn cyfeirio at 1996/7 (WERU 1998, Hill and Roberts 1998). Fodd

bynnag mae tynnu cymariaethau o’r fath yn llawn anawsterau, o gofio natur

wahanol y tri darlledwr teledu yng Nghymru. Yn benodol mae S4C yn

gomisiynydd/ddarlledwr, sy’n isgontractio’r gwaith o gynhyrchu pob

rhaglen, tra mae HTV a’r BBC yn cyflogi staff uniongyrchol i wneud

rhaglenni, iddynt hwy eu hunain ac i S4C. Yn y cyfamser, mae gan HTV a’r

BBC fuddiannau sydd ymhell y tu hwnt i ddarlledu rhaglenni teledu.

4.4 Bydd gwariannau lleol uniongyrchol yn cael effeithiau lleol anuniongyrchol, o

ganlyniad i ddefnyddio ffynonellau lleol (effaith y cyflenwr) ac oherwydd yr

effeithiau ar incymau lleol ac o ganlyniad ar wariant lleol ychwanegol (effaith

incwm ysgogedig). Mae gwariant lleol felly yn ymledu fel tonnau bach trwy’r

economi lleol, gan greu galw lleol ac o ganlyniad incymau lleol, ac yna alw

ac incymau pellach ac ati, mewn llif cylchol i incymau a gwariant na chyfyngir

arno ond gan golledion o’r economi lleol ar ffurf mewnforion a threthi.

4.5 Mae gwneud amcangyfrif o’r effeithiau anuniongyrchol hyn yn dibynnu ar

ddatblygu fframwaith modelu sy’n caniatáu i’r effeithiau dilynol gael eu

hasesu, yn arbennig trwy wneud amcangyfrifon manwl o’r berthynas

fasnachol rhwng cwmnïau, sectorau a defnyddwyr. Darperir fframwaith o’r

fath gan Dablau Mewnbwn-Allbwn Cymru, sydd eu hunain yn gynnyrch

project ymchwil pwysig sy’n mynd yn ei flaen o hyd yn Ysgol Fusnes



Caerdydd. Mae ymgnawdoliad diweddaraf y Tablau hyn yn darparu

amcangyfrifon manwl o’r berthynas fasnachol rhwng 70 o sectorau

gwahanol sy’n ffurfio economi Cymru, ynghyd â’u trafodion â defnyddwyr,

y llywodraeth a’u busnes â gweddill y DU a’r tu hwnt.

(Troednodyn):
3Ni ddylid cymysgu niferoedd cyfartal â llawn amser (clla) â niferoedd o bobl. Yn y sectorau

celfyddydol a diwylliannol hynny sydd â lefel uchel o hunan-gyflogaeth neu waith rhan amser,

bydd nifer y bobl sy’n ymwneud â gweithgareddau o’r fath yn sylweddol uwch nac

amcangyfrif y niferoedd cyfartal â llawn amser.

4.6 Ar gyfer pob sector o economi Cymru mae’r Tablau’n manylu ar y

mewnbwn sydd ei angen fesul £1 o allbwn, yn ogystal â gofynion o ran

mewnforion (o’r tu allan i Gymru) ac o ran llafur. Wedyn, os bydd allbynnau

un sector yn newid, neu os bydd defnyddwyr yn gwario mwy, gellir olrhain y

dylanwad a gaiff ar sectorau eraill ac ar yr holl sectorau.

4.7 Mae’r fethodoleg Mewnbwn-Allbwn wedyn yn dadansoddi’r gweithgaredd,

y cwmni neu’r sector sy’n cael ei archwilio trwy osod gwariant uniongyrchol

y gweithgaredd hwnnw yng nghyd-destun ei ddylanwad ar weddill yr

economi, yn gyntaf yn ôl y gwariant uniongyrchol, sydd ei hun wedi’i

ddosbarthu ar draws y sectorau, ac yna yn yr ail rownd (y rownd ddilynol)

trwy effeithiau’r gwariant hwn wedi’i ddosbarthu yn ôl patrwm sefydledig

perthynas fasnachol y rheini yr effeithir arnynt gan wariant y rownd gyntaf

(gychwynnol). Yn y modd hwn yr amcangyfrifir effaith derfynol y gwariant, o

ran incymau a swyddi.

4.8 O ran y fethodoleg, mae un broblem benodol yn codi o natur S4C fel

comisiynydd/darlledwr, a’r rhan fwyaf o wariant S4C yn mynd ar

gynyrchiadau annibynnol yn hytrach nag ar rai mewnol. Wedyn bydd S4C,

oherwydd ei natur, yn cyflogi nifer gymharol fach o bobl yn uniongyrchol



mewn perthynas â’i chyllideb gyfan ac â’r darlledwyr eraill yng Nghymru, a

nifer gymharol fwy o bobl yn anuniongyrchol, trwy weithgareddau’r

cwmnïau annibynnol sy’n gwneud rhaglenni ar ei chyfer. Mae yna ddwy

ffordd bosibl o ddatrys y broblem ynglþn â chyflwyno’r canlyniadau. Un

ffordd yw derbyn y bydd gan S4C effaith luosogi lawer uwch, h.y.

cymhareb effeithiau terfynol i effeithiau uniongyrchol, o ran swyddi ac

incymau, na darlledwyr eraill yng Nghymru, ond y bydd ganddi luosrif llai,

fel efallai na fydd effeithiau S4C yn y pen draw o ran cyfanswm y swyddi

yng Nghymru’n rhy annhebyg i’r darlledwyr eraill. Y ffordd arall fyddai

ailddiffinio effeithiau uniongyrchol er mwyn iddynt gynnwys y cwmnïau

annibynnol hynny sy’n masnachu’n uniongyrchol â S4C. O wneud hynny,

efallai y gellir cymharu’r lluosyddion amcangyfrifedig â darlledwyr

rhanbarthol eraill. Ystyrir y ddau ddull yn yr astudiaeth hon.

4.9 Llywiwyd y dadansoddiad economaidd o effeithiau llif arian a’r asesiad

meintiol o effeithiau S4C gan gyfres o gyfweliadau a gynhaliwyd gyda

chwmnïau annibynnol sy’n cyflenwi S4C ar draws Cymru, ynghyd â

chyfweliadau atodol gyda’r prif gyfranogwyr yn y sector. Cafwyd sampl

fach o gwmnïau cynhyrchu annibynnol o’r rhai sydd wedi cael comisiwn gan

S4C, a adlewyrchai ddosbarthiad y grðp hwnnw o ran maint y cwmni, pa

fath o gwmni ydoedd a’r lleoliad. Nod yr ymchwiliad, i ddechrau, oedd

sicrhau mwy o fanylder ynglþn â dosbarthiad gwariant S4C o fewn y

sector. Roedd y ffaith bod y cyfnod a ddewiswyd i gynnal y cyfweliadau yn

un prysur iawn ar gyfer cynhyrchwyr, a bod y gallu i drafod holiadur arolwg

ymestynnol yn gyfyngedig, wedi cyfyngu ar nifer yr ymatebion. Fodd

bynnag, roedd yr wyth ymateb a gafwyd o ansawdd uchel.

4.10 Cafodd pob cwmni a oedd yn cymryd rhan ei gyfweld fel y gallai’r tîm

ymchwil gynorthwyo i gynhyrchu data gwariant manwl gywir. Yr oedd y

cyfweliad hwn hefyd yn gyfle i ystyried materion meintiol yn fanwl yn ogystal

â chasglu data ar fath a maint yr hyfforddiant yr ymgymerid ag ef yn fewnol



ac yn allanol. Proses anffurfiol oedd y cyfweliad,a’r cwmni dan sylw’n

pennu’r amser, ac fe’i cynhaliwyd yn eu swyddfeydd hwy.

4.11 Er bod gan bob cyfweliad ei gymeriad a’i drefn ei hun, dilynai’r digwyddiad

drywydd holi cyson wedi ei rag-gyflyru gan amserlen gyfweld safonol.

Dangosai ymatebwyr raddau amrywiol o sensitifrwydd i rai materion, yn

arbennig gwybodaeth am drosiant lle yr oedd gwerthiannau wedi’u gwneud i

ddarlledwyr ar wahân i S4C.

4.12 O gofio bod y rhan hon o’r ymchwiliad o ran ei natur yn anecdotaidd ac yn

seiliedig ar farn, dim ond y pwyntiau allweddol hynny y gellid profi bod

ganddynt hygrededd trwy sicrhau cytundeb barn a chysondeb trwy gydol y

broses sydd wedi’u cynnwys yn y drafodaeth isod. Felly, ni chynhwyswyd

sylwadau a oedd yn amlwg yn cyfeirio’n benodol at brofiad un cwmni’n

unig. At hynny, mae’r adroddiad hwn yn osgoi cyflwyno data meintiol sy’n

seiliedig ar farn mewn modd meintiol (graffigol) oherwydd efallai y bydd yn

rhoi darlun camarweiniol o gryfder, o gofio maint y sampl. Roedd y broses

gyfweld yn gyfrinachol i’r partïon a oedd yn bresennol, a galwai am lefel o

gydymddiriedaeth nad yw’n caniatáu enwi cwmnïau unigol. Bu’r

ymddiriedaeth hon yn sbardun i drafodaethau didwyll a gonest gyda’r nod

gyffredin o ymchwilio i ganlyniadau strategol cadarnhaol a phriodol.

4.13 Yn ogystal â chyfraniad y darparwyr cynnwys annibynnol a oedd yn

wirfoddol ond a oedd yn gyfyngedig gan amser, cynhaliwyd ystod o

gyfweliadau â chyfranogwyr allweddol o fewn sefydliad S4C hefyd, yn

ogystal â chyrff allanol gan gynnwys BBC, HTV, Sgrin, BECTU, Cyfle a

TAC. Pwrpas y cyfweliadau hyn oedd ystyried a deall natur y nodau a’r

cyfyngiadau cyffredin, yn ogystal â phresenoldeb buddiannau croes a

thensiynau canlyniadol a’u heffeithiau, a all fod ag israniadau ehangach mewn

cyd-destun datblygu economaidd.



5 Y Canfyddiadau

5.1 Mae’r tabl isod yn nodi dosbarthiad amcangyfrifedig gwariant S4C ym

1999, ynghyd â’r gyfran amcangyfrifedig o’r gwariant hwnnw a

ddigwyddodd o fewn Cymru, ac o fewn ardaloedd Amcan Un Cronfeydd

Strwythurol Ewrop Cymru. Fel y rhagwelwyd mae’r rhan fwyaf o’r gwariant

hwnnw yn mynd i Gynhyrchwyr Annibynnol neu i wasanaethau cysylltiedig,

gydag S4C yn gwario llai na £7m ar staff a gyflogir yn uniongyrchol (gan

gynnwys costau cyflogwyr). Amcangyfrifir, ar wahân i 3%, fod holl wariant

S4C ar gynyrchiadau annibynnol wedi digwydd yng Nghymru, gan gyfrannu

at 85% o wariant priodoladwy S4C sy’n digwydd yng Nghymru, wedi’i

rannu’n weddol deg rhwng yr ardaloedd Amcan Un a’r rhai nad ydynt yn

ardaloedd Amcan Un o fewn Cymru. Felly ym 1999 gwariodd S4C £35m

amcangyfrifedig yn ardaloedd Amcan Un Cymru. Elfen olaf Tabl 1 yw

cyfalaf ariannol, gan gynnwys trethi, ardrethi awdurdodau lleol, dibrisiant,

llog ac elw. Er yr ystyrir fel arfer yn echlif o’r economi lleol, efallai fod gan

rai elfennau gryn arwyddocâd yn lleol, er enghraifft, ardrethi lleol.

5.2

Tabl 1 – gwariant S4C ym 1999

cyfanswm, £m % Cymru % amc 1

Gwasanaethau cynhyrchu annibynnol 60.33 97       56

Costau rhaglenni cysylltiedig (gan  4.03 57       10

gynnwys isdeitlo, archif, ymchwil i’r

gynulleidfa, a chostau rhaglenni eraill)

Darlledu a dosbarthu 5.97 15         0

Marchnata a chyhoeddusrwydd 2.70 58               11

Offer, llogi offer, cynnal a chadw a gwaith

atgyweirio 1.11 58         7

Costau eraill (gan gynnwys eiddo,



gwasanaethau proffesiynol, hyfforddiant) 4.38 50        10

Costau llafur 6.80 100         24

Is-gyfanswm 85.32 85        41

Cyfalaf ariannol: trethi (gan gynnwys  8.91 ddb             ddb

ardrethi), elw, dibrisiant ac ati

Cyfanswm = allbwn gros 94.23

(Troednodyn)

Er bod costau llafur yn y swyddfa yng Nghaernarfon yn fach, gwelir bod costau llafur ar

gyfer staff S4C sy’n byw mewn ardaloedd Amcan Un yn dod i 20% o’r cyfanswm.

5.3 Fel y nodwyd yn gynharach, mae gwariant S4C yn cynnal 204 o gyflogeion

cyfartal â llawn amser yn uniongyrchol yn S4C, swyddi â lefel gymharol

uchel o fedrusrwydd ac â chyflogau da (noder: mae costau llafur o £6.8m yn

cynnwys costau cyflogeion a chyfraniadau Yswiriant Gwladol ac ati). Fodd

bynnag, ac fel y nodwyd yn gynharach hefyd, mae nifer y swyddi a

ddarperir gan S4C yn fach o gymharu â darlledwyr eraill yng Nghymru,

oherwydd natur S4C fel comisiynydd/darlledwr. Ceir gwell darlun o effaith

gychwynnol S4C trwy gyfuno’r wybodaeth a geir yn Nhabl 1 uchod â

gwerthfawrogiad o batrwm gwario amcangyfrifedig y cynhyrchwyr

annibynnol sy’n cyflenwi S4C. Mae Tabl 2 isod yn nodi dosbarthiad y

gwariant amcangyfrifedig hwn. Sylwer bod yr amcangyfrifon hyn yn seiliedig

ar sampl cymharol fach o gwmnïau annibynnol, gyda’r canlyniadau’n cael eu

codi’n gytbwys i gynrychioli’r sector fel cyfanwaith. Sylwer hefyd nad yw

Tabl 2 ond yn cyfeirio at wariannau mewn perthynas â refeniw sy’n deillio o

gomisiynau gan S4C. Bydd gan rai o’r cwmnïau annibynnol sy’n cyflenwi

S4C â ffynonellau eraill o refeniw (er, fel yr ystyrir yn ddiweddarach, mae

hwn yn nodweddiadol yn gymharol fach), tra bydd cwmnïau annibynnol

eraill yn cyflenwi darlledwyr eraill yng Nghymru a’r tu hwnt.

5.4



Tabl 2 – Gwariant gan Gwmnïau Annibynnol a fu’n Cyflenwi S4C ym 1999

(mewn perthynas â chomisiynau gan S4C)

Cyfanswm £m

Costau llafur 11.0

Cyfleusterau cynhyrchu ac ôl-gynhyrchu   3.7

Offer nad yw’n gysylltiedig â darlledu   0.3

Isgontractwyr  19.3

Trafnidiaeth a llety   3.6

Gorbenion cynhyrchu   2.8

Gwariant cyfalaf   1.2

Gwasanaethau hyfforddi a chymorth    0.4

Gwariant yng Nghymru 42.3

Mewnforion a chyfalaf ariannol 16.2

Cyfanswm = Gwariant S4C ar Gwmnïau Annibynnol

Yng Nghymru 58.5

5.5 Felly mae cwmnïau annibynnol sy’n cyflenwi S4C yng Nghymru yn gwneud

cyfraniad sylweddol i’r economi lleol, yn ogystal â darparu rhyw 439 o

swyddi cyfartal â llawn amser yng Nghymru yn uniongyrchol, sydd unwaith

eto’n swyddi â lefel gymharol uchel o fedrusrwydd a chyflogau da (er bod

costau llafur unwaith eto yn cynnwys mwy na chyflogau).

5.6 Mae canlyniadau anuniongyrchol neu luosydd y gwariant hwn yn deillio o

bryniannau lleol, naill ai’n uniongyrchol gan S4C a’r cwmnïau annibynnol,

neu trwy eu cyflenwyr, neu o ganlyniad i effeithiau incymau ysgogedig wrth i

gyflogeion S4C, y cwmnïau annibynnol, neu gyflenwyr y naill neu’r llall,

brynu pethau’n lleol. Amcangyfrifwyd y canlyniadau anuniongyrchol hyn

trwy osod gwariant sy’n gysylltiedig â S4C o fewn cyd-destun Tablau

Mewnbwn-Allbwn Cymru ac yna trwy olrhain yr effeithiau trwy’r gadwyn

gyflenwi. Mae Tabl 3 yn nodi canlyniadau’r broses hon.



5.7

Tabl 3 – Effeithiau amcangyfrifedig S4C ar

economi Cymru ym 1999

Cyflogaeth Incwm y gellir

 swyddi clla             ei wario £m

Allbwn gros S4C = £94.2m       204         5.1

Sydd wedyn yn cynnal

Gwasanaethau Cynhyrchu

Annibynnol        439         8.3

Sydd gyda’i gilydd yn cynnal

Cyfryngau eraill (isgontractwyr i        554         9.6

gwmnïau annibynnol, darlledwyr eraill,

aml-gyfrwng ac ati)

Celfyddydau Perfformio, Hamdden,          285         4.5

celfyddydau eraill, gwasanaethau

cyhoeddus eraill

Cyfanswm yr Effeithiau o fewn y       1482        27.5

Celfyddydau a Diwylliant

Effeithiau S4C y tu allan i’r

Celfyddydau a Diwylliant:

Gwestai, manwerthu, cyfanwerthu       244         2.5

Gweithgynhyrchu, ynni, adeiladu         76         0.9

Gwasanaethau eraill, gan gynnwys       173                                2.3

trafnidiaeth, cyllid, proffesiynol

Cyfanswm = Effaith S4C yng       1975                              33.2

Nghymru



5.8 Mae gwariant S4C yng Nghymru yn cynhyrchu gweithgarwch mewn

sectorau eraill o’r economi lleol, wrth iddo gael ei “basio ymlaen” at ei

gyflenwyr (rownd gyntaf), gan gynnwys y cwmnïau annibynnol ond hefyd i

sectorau eraill megis gweithgynhyrchu, gwasanaethau ariannol ac ati. Mae

cyflenwyr y rownd gyntaf wedyn yn prynu pethau o fewn yr economi lleol

(er enghraifft, perthnasau is-gontractau’r cwmnïau annibynnol). Wrth i’r

llifoedd arian hyn symud ar hyd y gadwyn gyflenwi, mae swyddi ac

incymau’n cael eu cynnal yn y broses. Er enghraifft, mae gwariant S4C yn

cynnal yn anuniongyrchol 285 o swyddi clla yn y Celfyddydau Perfformio,

Hamdden, celfyddydau eraill a gwasanaethau cyhoeddus eraill. Yn yr un

modd, mae’r gwariant ar Westai, y sector manwerthu, y sector cyfanwerthu

ac ati yn cyfrif am ychydig dros 240 o swyddi. Felly, dengys Tabl 3 fod

effaith gweithgareddau S4C yn arwain at greu cyflogaeth gros yng Nghymru

o bron i 2,000 o swyddi cyfartal â llawn amser,  y telir cyfanswm incwm y

gellir ei wario (yn glir o drethi uniongyrchol megis treth incwm a chyfraniadau

yswiriant gwladol) o £33.2m. Felly er bod y nifer a gyflogir yn uniongyrchol

yn S4C yn gymharol fach, mae S4C yn cyfrannu’n sylweddol i economi

Cymru yn nhermau swyddi ac incymau.

5.9 Fel arfer disgrifir canlyniadau asesiadau effaith economaidd yn nhermau

lluosyddion cyflogaeth, wedi’u diffinio fel cymhareb cyflogaeth derfynol i

gyflogaeth uniongyrchol. O gofio ffigurau Tabl 3, y lluosydd cyflogaeth ar

gyfer S4C fyddai 9.7 (neu 1975 wedi’i rannu â 204), sy’n awgrymu, am

bob un o gyflogeion cyfartal â llawn amser uniongyrchol S4C, bod 8.7 o

swyddi pellach yng Nghymru yn ddibynnol ar weithgareddau S4C. Er bod y

ffigur hwn yn fanwl gywir, mae hefyd yn gamarweiniol, o gofio rôl S4C fel

comisiynydd/darlledwr. Ceid ffigur mwy ystyrlon pe cyfunid S4C a’i

chyflenwyr cynyrchiadau annibynnol, gan roi ffigur cyflogaeth uniongyrchol o

643 (204 a 439) a lluosydd effaith ar gyflogaeth o 3.1, h.y. ar gyfer pob

swydd uniongyrchol yn S4C a’i chyflenwyr annibynnol, cynhyrchir 2.1 o

swyddi ychwanegol yng Nghymru.



5.10 Mae astudiaethau blaenorol, yn arbennig Effaith Economaidd y

Diwydiannau Celfyddydol a Diwylliannol yng Nghymru, eisoes wedi

dangos y lefel uchel o ryngddibyniaeth sydd rhwng y gwahanol sectorau sy’n

ffurfio’r diwydiannau diwylliannol yng Nghymru. Yn fwy penodol, mae yna

lefel uchel o ddibyniaeth rhwng y sectorau cyfryngol. Yn ôl yr astudiaeth

honno, ym 1997 roedd 32% o gyfanswm y gwariant ar y cyfryngau yng

Nghymru nad oedd yn cynnwys cyflogau wedi mynd i gwmnïau a

sefydliadau eraill yn y diwydiannau celfyddydol a diwylliannol. Cadarnheir y

rhyng-gysylltiadau hyn gan yr astudiaeth bresennol, gyda chyfanswm wedi ei

amcangyfrif o 993 o swyddi clla yn y sector cyfryngol yng Nghymru’n

ddibynnol ar weithgareddau S4C, yn ychwanegol at y 204 o gyflogeion clla

S4C.

5.11 Effeithiau Ansoddol S4C. Nid yw’n bosibl amcangyfrif niferoedd ar gyfer

llawer o effeithiau gweithgareddau uniongyrchol ac anuniongyrchol S4C yng

Nghymru. Eto i gyd, fel y bydd yr adrannau canlynol yn dangos, mae’r

effeithiau hyn yn bwysig serch hynny.

5.12 Diwylliant Cymru. Mae S4C yn cyfoethogi bywydau’r rheini sy’n

defnyddio’r Gymraeg. Mae hefyd yn gwasanaethu ystod eang o alluoedd,

chwaeth, oedrannau a chefndiroedd economaidd. Mae ei rhaglenni yn

symbylu pobl i ddod yn  rhan o ddiwylliant a threftadaeth Cymru. Rhoddir

sylw eang i Eisteddfod yr Urdd, Sioe Amaethyddol Frenhinol Cymru a’r

Eisteddfod Genedlaethol, gan ddod â’r digwyddiadau hyn i mewn i gartrefi

gwylwyr. Mae’r broses ddigidoleiddio hefyd yn caniatáu i S4C gael

mynediad ehangach i’r rhai sy’n ymddiddori yng Nghymru neu sy’n hanu

ohoni ond sydd ymhell i ffwrdd yn ddaearyddol.

5.13 Pobl Greadigol. Mae S4C, fel comisiynydd rhaglenni, wedi darparu sianel

gyfoethog i bobl greadigol, ddawnus yng Nghymru fynegi eu hunain a



dangos eu medrau i gynulleidfaoedd lleol ac yn fwyfwy i gynulleidfaoedd

ymhellach i ffwrdd. Mae hyn yn berthnasol i’r rheini sy’n gwneud y rhaglenni

yn ogystal ag i’r rheini sy’n perfformio ynddynt. O ganlyniad mae S4C wedi

cyfrannu at ddatblygu talentau ym meysydd drama, addysg ac animeiddio.

Mae Solomon a Gaenor a Hedd Wyn (drama), The Canterbury Tales, a

Famous Fred (animeiddio) i gyd wedi cael eu henwebu ar gyfer Oscar, tra

bod The Miracle Maker wedi’i rhyddhau yn y sinema ac yn debygol o fod

yn atyniad parhaol ar gyfer teuluoedd ifanc ar draws y DU, ym mha ffurf

bynnag y bydd ar gael i’r cyhoedd. Mae llwyddiannau rhyngwladol fel y

rhain hefyd yn hysbysebu Cymru ac yn codi ei phroffil fel rhanbarth ar

wahân o fewn y DU.

5.14 Gofynion o ran Medrau Uchel. Yn ei gweithgareddau uniongyrchol ac

wrth gomisiynu darllediadau mae angen medrau o lefel uchel ar S4C, p’un a

ddatblygir y medrau hynny trwy lwybrau galwedigaethol, addysg uwch neu

trwy lwybrau eraill o natur fwy generig. Mae’r medrau hyn yn amrywio o

fedrau technegol megis sain, golau a chamera, i fedrau ymchwilio,

cyfathrebu, cyllid a chynhyrchu ynghyd â medrau cyfarwyddo. Ar ben

hynny, gwelir bod llawer o’r galw hwn am fedrau yn digwydd o fewn

cymunedau mewn rhannau ymylol o Gymru sydd â chyfran uwch o

weithgareddau traddodiadol. Mae gweithgareddau cynhyrchwyr annibynnol

yn y rhannau mwy anghysbell o Gymru wedi cyfrannu at godi’r rhagolygon

ar gyfer yr ardaloedd hyn.

5.15 Datblygu Menter. Er y crëir pwysau ychwanegol gan y cyfyngiadau

gweithredol sy’n deillio o’r ffaith bod strwythur sector y cynhyrchwyr

annibynnol ar hyn o bryd yn fach o ran maint, a hynny am fod unigolion yn

ymgymryd ag ystod eang o dasgau, mae S4C, trwy’r cwmnïau sy’n

darparu’r cynnwys ar ei chyfer, wedi hwyluso datblygiad ystod o fedrau

busnes penodol gan gynnwys rheoli cyllideb a phobl mewn modd



soffistigedig, datblygiad sydd â’r gallu i symbylu creu sail adnoddau menter a

fydd â’r potensial i dyfu yn y dyfodol.

5.16 Incymau Uchel. Mae incymau gros cyfartalog y rhai sy’n gyflogedig yng

ngweithgareddau uniongyrchol ac anuniongyrchol S4C yn sylweddol uwch

na chyfartaledd Cymru, gan arwain at wariant incwm ysgogedig cymharol

uchel, ac o ganlyniad at effeithiau sy’n ysgogi twf mewn rhannau eraill o

economi Cymru.

5.17 Datblygu Clystyrau Bach. Mae gweithgareddau S4C yn digwydd mewn

tri phrif glwstwr isranbarthol ar wahân; Caerdydd, Caernarfon yng

Ngogledd Cymru, a Gorllewin Cymru o amgylch Llanelli a Llandeilo. Mae

dwy nodwedd yn bwysig. Yn gyntaf, mae’r clystyrau dechreuol hyn yn

cynyddu’r potensial am dwf yn sector y cyfryngau wrth i synergeddau a yrrir

fwyfwy gan dechnoleg gael eu cyflawni, a hefyd darparant gyfle ar gyfer

datblygu cysylltiadau gwerthfawr â sectorau eraill sy’n cyflenwi’r Cyfryngau

a’u gweithgareddau, er enghraifft, cyflenwi caledwedd/meddalwedd

technegol a’u cynnal a’u cadw, gwestai ac arlwyo ac addysg. Yn ail, mae’r

clystyrau bach hyn (ar wahân i Gaerdydd) wedi digwydd oherwydd eu bod

yn cyfateb i glystyrau Cymraeg eu hiaith, mewn ardaloedd lle y mae’r

cyfleoedd i gael cyflogaeth uchel â gwerth ychwanegol yn gyffredinol yn isel.

5.18 Partneriaethau Eraill. Mae gan S4C ystod o bartneriaethau a

chysylltiadau pwysig â sefydliadau eraill yng Nghymru. Ar wahân i’r rhai

sy’n darparu’r cynnwys ar ei chyfer, mae S4C hefyd yn chwilio am

wasanaethau eraill yn lleol megis marchnata a hysbysebu, argraffu a

chyhoeddi, a gwasanaethau ariannol a busnes, a adlewyrchir yn yr effeithiau

meintiol a ddisgrifiwyd uchod. Hefyd mae gan S4C gydgysylltiadau pwysig â

darlledwyr eraill; er enghraifft, mae HTV ymhlith cyflenwyr rhaglenni S4C,

ac mae effeithiau hyn wedi’u cynnwys yn yr amcangyfrifon lluosyddion



uchod. Mae BBC Cymru’n darparu dros 500 o oriau o raglenni Cymraeg ar

gyfer S4C, yn eu plith Pobol y Cwm (gyda S4C yn ariannu’r gwaith

isdeitlo, rhifyn omnibws dydd Sul a chwe wythnos o waith cynhyrchu yn yr

haf). Mae S4C wedyn yn elwa am ei bod yn derbyn rhaglenni o ansawdd

uchel, tra bod BBC Cymru yn ymestyn ei gylch gorchwyl cyhoeddus a’i nod

masnach i mewn i diriogaethau S4C. Mae S4C hefyd yn noddi Cerddorfa

Genedlaethol Gymreig y BBC. Mae tîm BBC Cymru/S4C yn darparu

mynediad i drafodion y Cynulliad Cenedlaethol ar gyfer gwylwyr; mae

effaith hynny, o ran ennyn diddordeb gwleidyddol, wedyn yn dibynnu ar y

Cynulliad ei hun. Bydd y Coleg Digidol, ymdrech arall ar y cyd, yn annog y

rhai sydd wedi’u heithrio i ddilyn llwybr dysgu gydol oes, wrth iddo

ddatblygu.

5.19 Materion yn ymwneud â Chyflenwyr. Bu’r tîm ymchwil yn ystyried ystod

o faterion wrth baratoi’r adroddiad hwn, o fewn y broses gyfweld

ddwyffordd ac yn annibynnol, er mwyn ceisio dod i gasgliadau gwrthrychol.

Roedd nifer o faterion allweddol yn hanfodol ar gyfer y broses fodelu a

ddisgrifir uchod, ac maent yn lliwio’r goblygiadau strategol, gan gynnwys

lefel a natur yr isgontractio sy’n digwydd o fewn y sector. Cwmpaswyd

hyfforddiant mewnol ac allanol hefyd, y rhyngwyneb â’r gymuned fusnes yn

gyffredinol, ymchwiliad meintiol i fuddsoddiad cyfalaf ac ystod o

gyfyngiadau ymddangosiadol ym meysydd rheoli cyffredinol, prinder medrau

a hyfforddiant.

5.20 Datblygu Adnoddau Dynol. Mae gweithgareddau sy’n gysylltiedig â S4C

yn cyfuno gweithgareddau llafurddwys sy’n cynhyrchu elw cymharol uchel

ac sydd â gwerth ychwanegol uchel. Cymysgedd gref yw hon yng nghyd-

destun datblygiad economaidd. Fodd bynnag, mae gweithgareddau o’r fath,

lle y mae i’r elfen ddynol bwyslais cymharol bwysig, hefyd yn ddibynnol

iawn ar y ddarpariaeth o fedrau, a’r un mor bwysig, ar sicrhau bod yna



ddilyniant o ran caffael medrau. Codwyd mater digonolrwydd y ddwy

ddarpariaeth hon, o fewn y sector, yn gyson.

5.21 Mae yna bryder eang o fewn y sector ei fod yn wynebu problemau mewn

cysylltiad â demograffeg ‘sy’n heneiddio’. Codwyd y mater hwn gan S4C, y

ddau ddarlledwr arall yng Nghymru a chan y cynhyrchwyr annibynnol. Ar

hyn o bryd mae’r byd darlledu yn wynebu twf esbonyddol wedi’i gyflymu

gan y ffaith bod y gwasanaeth analog ar fin cael ei ddiffodd. Yn ystod

cyfnodau cynharaf y maes darlledu, o’r tu mewn i’r prif sefydliadau y

cynhyrchwyd darllediadau yn bennaf. Yng Nghymru, roedd BBC Cymru a

HTV yn ddibynnol iawn ar adnoddau mewnol ar gyfer cynhyrchu cynnwys

i’w ddarlledu. Yn gyffredin â llawer o sefydliadau mawr, roedd y gallu yno i

gynllunio ar gyfer dilyniant a hyfforddiant fel y gallai’r rhai iau a oedd yn

meddu ar fedrau ddilyn y to hþn yn ddi-dor. O fewn y sector mae pwysau o

ran costau, sy’n rhagweld cynnydd yn y defnydd o ffynonellau allanol i

leihau’r baich ariannol a grëir gan y ffaith bod gormod o staff yn cael eu

cyflogi o bryd i’w gilydd, wedi arwain at leihau gallu’r darlledwyr i ddarparu

digon o olynwyr i gymryd lle’r to hþn. Fel comisiynydd yn hytrach na

gwneuthurwr rhaglenni ni all S4C ei hun gynhyrchu’r olynwyr sydd eu

hangen ym maes darparu cynnwys rhaglenni. Mae hyn wedi arwain at

bwysau newydd i greu cyflenwad digonol o fedrau ymhlith y to ifanc, ar

gyfer rhaglenni â gogwydd tuag at bobl ifanc yn benodol, ond ar draws pob

genre yn y pen draw.

5.22 Mynegodd y rhai a gyfwelwyd y farn gyffredin bod y cyrsiau gradd bythol-

boblogaidd yn y cyfryngau a gynigir gan sefydliadau addysg uwch, y gellid

ystyried eu bod yn rhannol leihau’r diffyg sydd mewn perthynas â datblygu

medrau’n fewnol, yn fwy deniadol o lawer i ddarpar fyfyrwyr nag yr

oeddent o ddefnydd i’r sector. Y farn oedd y byddai cyfuniad o



hyfforddiant mewnol ymarferol a hyfforddiant allanol penodedig yn

darparu’r sail orau ar gyfer datblygu medrau a sicrhau olynwyr.

5.23 Mae ansawdd yr hyfforddiant a gynigir gan S4C, y lefel uwch o gynllunio

strategol sydd yn ymhlyg yn y rhaglenni hyfforddi a gynigir, ac ymdrechion

sefydliad hyfforddi Cyfle yn tueddu i ategu’r farn bod sefydliadau mwy o

faint yn gyfryngau hyfforddi mwy effeithlon. Yn y cyfamser, mae cwmnïau

bach, sy’n wynebu cyfyngiadau ariannol, rheolaethol a strategol, yn

cydnabod, er bod yr ewyllys yno yn sicr, y gallai hyfforddiant eto

ddatblygu’n rhywbeth mwy tymor byr ac adweithiol.

5.24 Hyfforddiant o fewn S4C. Mae S4C yn darparu tua 204 o swyddi cyfartal

â llawn amser. O’i chymharu â darlledwyr eraill sefydliad bach ydyw (mae

BBC Cymru yn cyflogi dros 1000). Fodd bynnag, mae’n ddigon mawr i

gynnal cyllideb hyfforddi a Rheolwr Hyfforddiant a Datblygu, gan gyfuno’r

ewyllys i hyfforddi â’r gallu i wneud hynny. Dangosir hyn gan y ffaith bod y

wobr Buddsoddwr mewn Pobl wedi’i dyfarnu i S4C, achrediad a enillwyd

yn 2000 yn dilyn chwe blynedd o waith. Gellir disgrifio’r ymdrech i hyfforddi

staff o fewn S4C o dan y penawdau nod, dull a chanlyniad. O ran

hyfforddiant mae’r nodau’n cynnwys effeithlonrwydd, gwella cysylltiadau

mewnol ac allanol a meithrin gweledigaeth gyffredin, cymhelliad personol a’r

arfer o rannu medrau. Yr ethos cyffredinol yw gwneud y gorau o wybodaeth

ar y cyd a gwybodaeth unigol yn y sefydliad.  Y dulliau yw: gwella

cyfathrebu rhwng ac o fewn pob hierarchaeth rheoli a rhwng S4C a’i

chwsmeriaid, soffistigeiddio’r system werthuso fewnol, gwneud ymatebion

strategol S4C yn hwy ac yn ddyfnach ac, yn olaf, cadw golwg fanwl ar

bawb fel y gellir cadw’r costau hyfforddi mor isel â phosibl. Mae S4C yn

dweud bod safonau gwerthuso wedi codi dros amser, bod timau yn cael eu

briffio’n well ac yn amlach a bod y staff yn fwy bodlon ar faint o

hyfforddiant a dderbynnir.



5.25 Fodd bynnag, mae’n anos canfod a chymhwyso’r profion i fesur y

canlyniadau. Yn nodweddiadol, gwelir bod hyfforddiant yn gweithio pan

gaiff anghenion a nodir yn ystod y broses werthuso eu diwallu yn ystod y

cyfnod canlynol. Gan ddefnyddio’r meini prawf hyn, gwelir bod S4C yn

sefydliad hyfforddi llwyddiannus. At hyn efallai fod trosiant llafur is yn

dangos lefel uchel o foddhad o fewn y sefydliad, ynghyd â’r sefydlogrwydd

sydd ei angen i wella medrau. Fodd bynnag nid yw’n hawdd mesur

canlyniadau hyfforddi mwy sylweddol megis newidiadau mewn cynhyrchiant

pan fydd allbynnau’n rhai ansoddol. Ar ben hynny, wrth i S4C wynebu byd

sy’n newid, mae’r medrau a’r maint o waith sydd eu hangen wedi newid a

chynyddu hefyd, gan arwain at sefydliad sy’n tyfu, lle y mae’n anochel y

cuddir unrhyw effeithiau a gaiff effeithlonrwydd sy’n deillio o hyfforddiant.

5.26 Er bod S4C wedi gwneud cynnydd sylweddol o ran hyfforddi’r aelodau

presennol o’i staff fel y gallant gyflawni gofynion eu swyddi presennol, nid

ymgymerir â fawr ddim cynllunio o ran sicrhau dilyniant er mwyn rhagweld

pa fedrau y bydd eu hangen ar swyddi gweigion yn y dyfodol, sy’n

ymddangos oherwydd bod staff wedi’u colli yn naturiol neu eu bod wedi

ymddeol. Mae hyn yn deillio’n rhannol o’r ffaith bod i’w sefydliad strwythur

‘gwastad’ gyda’r cyfrifoldeb wedi’i rannu’n gyfartal tra bod awdurdod

wedi’i ganoli i raddau helaeth ar y brig.

5.27 Mae S4C wedi ymrwymo i gefnogi gwneud hyfforddiant yn un o amodau

derbyn comisiynau gan gyflenwyr annibynnol.

5.28 Mae S4C yn cydnabod ei hymrwymiad i ddarparu neges strategol ar gyfer y

diwydiant trwy ei chefnogaeth o Cyfle (gweler isod), a thrwy ei gwneud yn

un o ofynion y broses gomisiynu bod cyflenwyr hefyd yn cefnogi

hyfforddiant. Mae sawl cynllun newydd yn cael eu hystyried megis yr un am

15 o gymyndderbynwyr hyfforddiant i raddedigion a 12 o

gymyndderbynwyr hyfforddiant busnes erbyn 2005, y Cynllun



Ysgoloriaethau ar gyfer 10 myfyriwr, y gystadleuaeth arfaethedig i ysgolion,

y rhaglen hyfforddi aml-fedrau a Seminarau Ymwybyddiaeth aml-gyfrwng

(sy’n mynd yn eu blaenau ar hyn o bryd). Fodd bynnag, er yr ymddengys

fod dealltwriaeth glir o nodau ac anghenion cyffredinol y diwydiant, nid yw’r

dulliau ar gyfer eu cyflawni wedi’u datrys na’u profi eto. Er enghraifft, cynigir

y cynllun i raddedigion fel menter ariannu ar y cyd rhwng S4C, Cyfle a

chwmnïau sy’n cyfranogi. Er mwyn cystadlu am le ar y cynllun, bydd gofyn i

bartïon â diddordeb gyflwyno cynlluniau busnes a hyfforddiant manwl i

bwyllgor sy’n cynnwys cynrychiolwyr cwmnïau annibynnol, S4C a Cyfle.

Hwyrach y ceir gwrthwynebiad i’r cynllun oherwydd bod partïon â

diddordeb yn amharod i gyflwyno gwybodaeth sy’n fasnachol sensitif.

5.29 S4C a Sefydliadau Hyfforddiant Penodedig. Yng Nghymru mae dau

sefydliad sy’n cynnig hyfforddiant penodedig ym maes y Cyfryngau: Cyfle

a’i chwaer sefydliad Media Skills Wales, sydd ar wahân i’r sefydliadau

addysg uwch sy’n cynnig cymwysterau gradd amhenodol (er enghraifft,

astudiaethau’r cyfryngau). Sefydlwyd Cyfle ym 1986 i ddarparu

hyfforddiant ar gyfer siaradwyr Cymraeg neu ddysgwyr Cymraeg cymwys.

Ers hynny mae wedi hyfforddi 75 ar gyrsiau hyfforddi llawn amser, yn

ogystal â’r rhai a fu’n derbyn hyfforddiant ar gyrsiau byr ar ystod eang o

ddisgyblaethau gan gynnwys AVID, Iechyd a Diogelwch, ac Ysgrifennu

Sgriptiau Ffilm. Rheolir Cyfle gan bwyllgor o gynrychiolwyr TAC, S4C, tai

cyfleuster a’r Undeb Llafur, ac fe’i hariennir gan amrywiaeth o ffynonellau

gan gynnwys S4C. Ym 1999 cafodd Cyfle tua £300 o filoedd gan S4C.

Codir tâl ar ddarparwyr cynnwys annibynnol sy’n aelodau o TAC hefyd ar

gyfradd o 5% o’u ffi rheoli, gan roi rhyw symbyliad iddynt ddefnyddio

cyfleusterau hyfforddi Cyfle. Ar yr adegau prin pan fydd cwmnïau’n dewis

peidio ag ymuno, mae S4C yn ymgymryd â sicrhau bod rhaglenni hyfforddi

ffurfiol digonol yn cymryd lle’r hyfforddiant a gynigir gan Cyfle a hynny o

fewn y cwmni hwnnw.



5.30 O gofio bod gan S4C ar hyn o bryd fonopoli, o ran gallu prynu, dros y

cwmnïau hynny sy’n darparu’r cynnwys ar ei chyfer, mae’n rhaid i S4C

ddarparu’r cyfarwyddyd strategol ar gyfer y sector o ran y medrau fydd eu

hangen yn y dyfodol. Mae S4C a Cyfle wedi defnyddio eu dychymyg wrth

ystyried gwahanol ddulliau o ‘fwydo’ medrau angenrheidiol i mewn i’r

sector annibynnol. Mae un anhawster yn codi ynghylch pwy ‘biau’r’

unigolion sy’n derbyn yr hyfforddiant. Os bydd Cyfle’n cyflogi rhyw

unigolyn dan hyfforddiant sydd wedyn yn ymgymryd â modiwlau hyfforddi

wrth ei waith o fewn y sector annibynnol, mae yna berygl y gellir tarfu ar

gyrsiau os bydd yr unigolyn dan hyfforddiant yn cymryd gwaith parhaol yn

un o’r llefydd lle y mae ar secondiad. Neu os bydd cwmni annibynnol yn

cyflogi’r unigolyn dan hyfforddiant, bydd y cwmni’n amharod i roi

amlygrwydd iddo  rywle arall. Mewn amgylchedd cystadleuol, lle y mae

medrau’n brin, dim ond un llwybr effeithiol sydd, sef darparu sail fedrau cyn

bydd galw amdanynt. Mae sector darlledu’r DU yn darparu dadl gref dros

ddatblygu medrau ymlaen llaw.

5.31 Er bod risgiau ynghlwm wrth y broses o weithredu cynllun hyfforddi

strategol, mae fwyaf priodol bod y risgiau hyn yn cael eu cymryd mewn

sector y mae ei dwf wedi’i sicrhau ar y lefel genedlaethol oherwydd y

broses ddigidoleiddio, a lle y mae’r enillion o’r gwaith yn debygol o fod yn

uchel. Yn wir, gall mabwysiadu dull gweithredu hyfforddiant sydd yn erbyn

cymryd risgiau beri i’r sector yng Nghymru aros yn ei unfan yn y pen draw. I

orffen, fel yn achos strategaeth hyfforddi S4C ei hun, ceir anawsterau wrth

weithredu peirianwaith monitro perfformiad. Ni ellir datrys hyn heb

benderfynu ar nodau strategol ar gyfer y sector y gellir atodi targedau

hyfforddi pendant ond tymor hir iddynt.

5.32 Hyfforddiant o fewn y Cwmnïau Annibynnol. Darparodd y cwmnïau a

gyfwelwyd wybodaeth am hyfforddiant mewnol ac am y graddau y



defnyddiwyd cyfleusterau allanol ganddynt. Ni fydd yr adroddiad hwn yn

ceisio meintoli hyfforddiant mewnol o fewn y cwmnïau a gyfwelwyd, yn

absenoldeb meincnodau safonol ar gyfer disgrifio ‘hyfforddiant mewn

swydd’ mewn ffordd sy’n ystyrlon i bawb. Yn wir, gall absenoldeb

fframwaith mesur addas esbonio’r gred anecdotaidd nad yw cwmnïau bach

yn hyfforddi staff.

5.33 Ymhlith y cwmnïau annibynnol cofnodwyd rhai anawsterau o ran recriwtio.

Ymwnâi’r rhain fel arfer â heriau penodol a ddeilliai o alwadau penodol

genre arbennig o raglen, er enghraifft, medrau ymchwilio a alwai am duedd

wyddonol. Problem arall oedd recriwtio pobl ifanc i weithio mewn

amgylcheddau gwledig neu led-wledig, oherwydd bod pobl ifanc

uchelgeisiol efallai’n fwy tueddol o gyrchu trefi a dinasoedd mwy bywiog,

yng Nghymru neu rywle arall. At hyn fel arfer ni all cwmnïau bach gynnig

cyflogaeth barhaol i dechnegwyr sain, goleuo a chamerâu ac o ganlyniad

maent yn ddibynnol iawn ar isgontractwyr. Wedyn mae’n rhaid i gwmnïau

ddibynnu ar naill ai eu profiad blaenorol o’r cyfryw unigolion neu ar unrhyw

gymwysterau papur.

5.34 Recriwtiai’r cwmnïau bach a gyfwelwyd, yn ddieithriad, unigolion addawol

gan drosglwyddo medrau iddynt yn y gweithle. Fodd bynnag, nid âi’r

unigolion hyn fel arfer trwy raglen hyfforddi ffurfiol. Roedd gan bob un o’r

cwmnïau a gyfwelwyd o leiaf un neu ddau berson dan hyfforddiant yr oedd

eu medrau wedi’u meithrin yn fewnol. Yr ail fater yw bod y cwmnïau wedi

ymgymryd â hyfforddiant o’r fath fel arfer i gwrdd ag anghenion tymor byr i

dymor canolig, yn hytrach na rhai tymor hwy. Fodd bynnag, mae cynyddu’r

buddsoddiad mewn cyfleusterau ôl-gynhyrchu megis AVID yn galw am

fabwysiadu dulliau strategol o ddefnyddio offer o’r fath yn llawn ac o

ddarparu hyfforddiant  golygu, a hynny o fewn nodau tymor hir. Dim ond y

cwmnïau annibynnol mwyaf hyderus a all ryddhau adnoddau i wneud mwy

na hyn.



5.35 Er efallai na weithredir hyfforddiant mewnol mewn modd strwythuredig, ni

olyga hyn nad yw’r sawl sydd dan hyfforddiant yn cael ei werthfawrogi’n

ddigonol. Mae’r amser a’r gost sydd eu hangen i recriwtio gweithwyr dan

hyfforddiant ac i adleoli arbenigedd mewnol ar eu cyfer o fewn y cwmni

bach yn fuddsoddiad sylweddol. Mae’r gwerth a roddir i staff sy’n cael

hyfforddiant ‘mewn swydd’ hefyd yn gwneud y cwmnïau hynny sy’n

hyfforddi staff yn amharod i’w rhyddhau i fynd ar raglenni hyfforddi allanol,

a allai eu dwyn i sylw cwmnïau eraill sy’n cystadlu â hwy.

5.36 Er bod y broses fwndelu wedi caniatáu i’r cyfnod comisiynu gael ei ymestyn,

nid oes gan ddarparwyr cynnwys fawr ddim sicrwydd tymor hir o ran maint

eu sefydliad neu o ran cynnig sicrwydd swydd i’w staff sydd dan

hyfforddiant, y mae llawer ohonynt ar gontractau tymor penodedig, heb

unrhyw obaith o gael codiadau cyflog. Rhoddwyd enghreifftiau o

ddatchwyddiant cyflogau hefyd. Er y gall fod mwy o sicrwydd gwirioneddol

nag a dybir, mae’r dybiaeth honno’n dylanwadu llawer mwy ar y ffordd

mae’r sector yn gweithredu.

5.37 Mae yna rai eithriadau nodedig i’r dull gweithredu hwn sydd yn amlwg yn un

tymor byr. Er enghraifft, comisiynodd S4C gyfres o raglenni ‘cylchgrawn’ ar

gyfer ei gwasanaeth digidol, wedi’i hanelu at bobl ifanc. Wrth gomisiynu

‘Lush’, cynhwysodd S4C becyn a luniwyd gan Teledu Telesgôp. Bydd y

tîm cynhyrchu, tra bod y cynhyrchiad yn mynd yn ei flaen, yn hyfforddi

myfyrwyr yn y technegau sylfaenol sydd ynghlwm wrth wneud rhaglenni.

Bydd y myfyrwyr hyn yn dilyn cwrs MA newydd a gyflwynir gan Goleg y

Drindod, Caerfyrddin ar y cyd â gwneuthurwyr y rhaglenni. Y bwriad

penodol yw rhoi dealltwriaeth o’r maes darlledu yn ei ystyr ehangach i

newydd-ddyfodiaid. Mae’r profiad hyfforddi a gyflwynir gan y cysyniad

hwn yn amlwg yn wahanol i’r un a gynigir yn nodweddiadol gan sefydliadau



addysg uwch, gan ei fod yn mynd i’r afael â heriau penodol sy’n codi wrth

gyflawni’r gwaith, megis datblygu syniadau, technegau ‘pitsio’, paratoi

cyllideb, materion rheoli megis iechyd a diogelwch, recriwtio a chyfraith

cyflogaeth, undebau llafur, gofynion o ran aml-fedrau megis camera, sain,

golygu a chyflwyno. Mae mentrau arloesol megis y rhain yn cyfuno elfennau

gorau hyfforddiant mewn swydd â’r angen i gael darpariaeth strategol o

fedrau disgwyliedig yn hytrach na rhai go iawn o fewn y diwydiant.

5.38 O fewn y sector mae hyfforddiant wedi ei achredu fel arfer yn digwydd

mewn pyliau byr.  Roedd hyfforddiant ‘ymarferol’ heb ei achredu yn

gyffredin i bob cwmni a gyfwelwyd. Heb ragor o ymchwil nid yw’n bosibl

gwneud sylw ar amrywiaethau mewn ansawdd rhwng y naill gwmni a’r llall

neu’n wir, ar p’un a oedd y sawl dan hyfforddiant yn fodlon ar y ffordd yr

oedd y cwmni’n ymgymryd â’r hyfforddiant hwnnw. Y pwynt yw bod

fframwaith boddhaol yn bodoli o fewn y diwydiant fel y gall cwmnïau fireinio

medrau yn allanol, gan ddarparu’r sylfeini yn fewnol. Yn fwy gwerthfawr (a

chyfyngol) o lawer i bob un o’r cwmnïau oedd argaeledd recriwtiaid

‘dibrofiad’ heb eu hyfforddi a hwythau’n arddangos yr egni a’r brwdfrydedd

y gellid argraffu medrau ar gyfer swyddi penodol arnynt. Dro ar ôl tro, nid

oedd gan y recriwtiaid gorau oedd wedi cyflwyno eu hunain i gwmni ond

awydd cryf i fynd i mewn i’r busnes ac roeddent wedi osgoi dilyn llwybr o

radd yn y cyfryngau. Mae yna achos cryf dros ddatblygu mentrau i godi

ymwybyddiaeth yn y sector addysg uwchradd o ran hyfforddiant

galwedigaethol. Er efallai fod cwmnïau annibynnol bach yn cefnogi’r llwybr

hwn, yn ymarferol ar hyn o bryd nid oes ganddynt yr adnoddau ar y cyd i

ddechrau’r broses.

5.39 Strwythurau sy’n Newid, Cyfle a Gwrthdaro yn y Farchnad. Mae nifer

o nodweddion y berthynas rhwng S4C fel y comisiynydd a’r cwmnïau a

gomisiynir yn nodweddiadol ar gyfer y diwydiant yn y DU gyfan. Yn gyntaf,

mae gan ddarlledwyr yn y DU draddodiad o gomisiynu ar sail cost-elw, tâl



sefydlog, yn ôl graddfa symudol gymhleth. Mae model S4C wedi’i adeiladu

ar y traddodiad hwn. Yn wahanol i ‘gynnyrch’ a weithgynhyrchir neu

‘gynnyrch’ gwasanaethau, mae rhaglenni, ar bob achlysur, yn cael eu llunio

ar wahân, maent yn wahaniaethol iawn ac yn unigryw (er eu bod yn dilyn

fformiwla’n aml) ac ar ben hynny, cyllidebir ar eu cyfer cyn y cynhyrchiad.

Er bod yna ddisgwyliadau o du’r diwydiant o ran costau genre arbennig,

bydd pob cynnyrch yn wahanol i’r un nesaf mewn perthynas ag ystod eang

o feini prawf gan gynnwys y math a’r gymysgedd o offer ac o adnoddau

dynol, y potensial ar gyfer ailgylchu yn genedlaethol ac yn rhyngwladol neu o

ran y gwerth ychwanegol posibl. Yn hyn o beth, mae’r angen i nodi’r gost

yn fanwl a’r baich y mae hynny’n ei osod ar gwmnïau yn fawr iawn cyn i’r

rhaglenni gael eu cyflenwi. Mewn amgylchedd busnes lle  rhoddir y pwyslais

yn blaen ar gysylltiadau a nodweddion yr unigolyn yn hytrach na’r cwmni,

mae’n llawer anos i’r cwmni dreiddio i’r farchnad nag y mae iddo gynnal ei

gyfran o’r farchnad. Er gwaethaf y rhwystrau cyfalaf isel o ran cael

mynediad i’r farchnad neu ymadael â hi ac arwyddion cryf o ran yr elw

mawr sydd i’w wneud, nid yw’r diwydiant yn ffafriol ar gyfer cwmnïau sy’n

dechrau trwy fanteisio ar gyfle, o gofio rôl berchnogol y comisiynydd a’r

angen am hanesion gyrfa unigol.

5.40 Ar wahân i’r nodweddion cyffredinol hyn, mae’r berthynas rhwng S4C a’r

cwmnïau annibynnol sy’n cyflenwi ei chynnwys yn wahanol mewn sawl

ffordd i’r hyn sy’n nodweddiadol ar gyfer y sector yn genedlaethol. Corff

comisiynu yn unig yw S4C, sy’n anarferol i ddarlledwr. Yn ail, defnyddia

arian cyhoeddus i gomisiynu rhaglenni yn yr iaith Gymraeg. Felly, yn

hanesyddol mae yna ryngddibyniaeth unigryw, gyda chyflenwyr S4C yn

ddyledus i S4C am eu bodolaeth, tra bod S4C yn dibynnu ar y nifer o

gwmnïau y mae ei gweithgareddau wedi’u cynhyrchu ar gyfer ei

darllediadau. Nid oes unrhyw amheuaeth nad S4C a fu’n gyfrifol am

ddarparu’r sylfaen hanfodol ar gyfer sector sy’n gysylltiedig â darlledu yng



Nghymru. Ar yr un pryd, mae’r BBC a C4 wedi ymgymryd yn ddiweddar

â’r dasg o gynyddu cyfran y rhaglenni y maent yn eu comisiynu o’r tu allan

i’r M25. Mae cyfraniad S4C, ynghyd â mwy o ranbartholi o fewn y maes

darlledu, wedi creu syniad  bywiog ymhlith y sawl sy’n llunio polisïau y gall y

sector hwn ddatblygu’r dwyster angenrheidiol i ddenu gweithgarwch

newydd i ardaloedd sydd fel arall dan anfantais yng Ngogledd ac yng

Ngorllewin Cymru, yn ogystal â sicrhau twf yng Nghaerdydd.

5.41 Mae S4C yn gyfrifol am greu’r amodau sydd wedi arwain at un o’r seiliau

cost isaf, ym maes darparu cynnwys, o fewn y DU. Gan fod y broses

‘fwndelu’ wedi annog cwmnïau i gyfuno, mae cynhyrchwyr yng Nghymru

wedi lleihau eu gorbenion a chynyddu eu heffeithlonrwydd. Trwy daro

bargen galed, ynghyd â sicrhau dyfodol digidol i’r sector, mae S4C wedi

gwthio cynhyrchwyr (a dibynnu arnynt lawn cymaint) i geisio ffyrdd newydd

a medrus o ddefnyddio adnoddau clustnodedig i ymestyn eu darllediadau.

Felly, mae S4C wedi creu a llunio sector, sy’n ei gwasanaethu’n dda.

5.42 Bydd S4C yn parhau i chwarae rôl yn y broses o benderfynu ar ffurf y

sector yn y dyfodol. Dibynna’r ffordd y bydd hyn yn datblygu ar fwriadau

strategol a galluoedd mewnol S4C, y ffordd y cânt eu trosglwyddo i sector

y cyflenwyr, a’r ffordd y maent hwythau’n ymateb yn eu tro. Ystyriwyd yr

elfennau hyn yn ystod y broses gyfweld. Yn ddieithriad, bu trafodaethau

gyda chyflenwyr yn bwyllog ac adeiladol, a gellir eu disgrifio o dan y

penawdau canlynol:

• Manteision ac anfanteision cost-effeithlonrwydd

• Protocol y Broses Gomisiynu

• Mewnborth ac Adborth

• Gwersi gan Ddarlledwyr eraill

5.43 Manteision ac Anfanteision Cost-Effeithlonrwydd. Llwyddwyd i

sicrhau mwy o effeithlonrwydd yn bendant ac mae cyflenwyr Cymru yn



cynnig ‘gwerth da am arian’. Fodd bynnag, S4C yw’r unig un sy’n llywio’r

broses a’r un sy’n elwa. Ni all cynhyrchwyr eu hunain elwa ar eu

heffeithlonrwydd eu hunain, ac ni allant elwa ar y fantais sydd ganddynt o

ran costau isel heb geisio marchnadoedd newydd. Ni fyddent wedi llwyddo

i gynhyrchu rhaglenni ar gost isel heb ymestyn adnoddau rheoli i’r eithaf o

fewn y cwmni. Mae’r cwmnïau mwy entrepreneuraidd, sydd am ehangu eu

marchnad y tu allan i Gymru, wedi’i chael yn anodd i fuddsoddi’r amser

sydd ei angen i ddatblygu cysylltiadau. Ar ben hynny, gwnaed yn glir i’r rhai

sy’n mentro’n llwyddiannus i’r farchnad ehangach ond ar raddfa gymharol

fach eu bod yn wynebu rhagfarnau o ran y cymwysterau y maent wedi’u

hennill gyda S4C, a bod yna gysylltiad anffodus rhwng cost isel ag ansawdd

isel. Mae dau ffactor ar waith yma. Yn gyntaf, efallai nad yw comisiynwyr

allanol yn gwybod fawr ddim am raglenni S4C y tu hwnt i’r gred eu bod yn

rhad i’w cynhyrchu, ac yn ail efallai fod eu profiadau eu hunain wedi’u

harwain i gredu bod cost isel yn gyfystyr ag ansawdd isel. Fodd bynnag

cyfrifoldeb y cynhyrchydd yw profi ei (g)werth, gydag elw a all fod yn

gymharol uwch ac a all fod â goblygiadau pwysig ar gyfer y sector cyfan.

5.44 Mae’r amser, yr ymdrech a’r costau sydd eu hangen i fwrw ymlaen â

chomisiynau allanol yn gymharol uchel, gan y bydd angen sawl cyfarfod, yn

Llundain yn ôl pob tebyg, a heb unrhyw sicrwydd o lwyddiant. Fodd

bynnag, dim ond o gomisiynau blaenorol y gellir cael y glustog ariannol neu’r

amser marw sy’n caniatáu datblygu syniadau, a pho leiaf yw’r gweddill

cronedig,  mwyaf yw’r cyfyngu ar archwilio marchnadoedd newydd. Mae

hyn yn rhagdybio’r ateb i’r cwestiwn pwy fyddai’n elwa pe bai hygrededd

cenedlaethol gan sector sy’n gwneud ffilmiau yng Nghymru? Datgelodd y

broses gyfweld rwyg rhwng cwmnïau ag uchelgeisiau ehangach (wedi’u

cyflawni ai peidio), a’r rhai a oedd yn fodlon gwasanaethu S4C. Mae’n

anodd esbonio’r rhwyg – mae’n anos byth ymateb iddo. Nid oedd fel pe

bai’n ymwneud ag oedran y rheolwr-gyfarwyddwr, y dewis o ran lleoliad,

genre’r rhaglen nag ansawdd y rhaglen. Mewn unrhyw sector dim ond



ambell gwmni bach sydd wedi’i dynghedu i dyfu (The Ten Percenters,

Storey 1998). O fewn cwmnïau annibynnol S4C, gall cwmnïau sydd â’r

potensial i sbarduno twf o fewn y sector o’r bôn i’r brig fod yn agored i

bwysau o’r brig i’r bôn sy’n atal hyn. O gofio’r pegynu hwn, efallai y bydd

angen mabwysiadu dull gweithredu gwahanol ar gyfer y gweithgareddau

cynhyrchu hynny sydd wedi’u cyfyngu gan bwysau o’r pen i lawr.

5.45 Protocol y Broses Gomisiynu. Nododd cwmnïau ac unigolion a enillasai

gomisiynau y tu allan i Gymru fod eu profiadau o’r broses yn aml yn

drylwyr. Fel arfer ynghlwm wrth y cyfarfodydd yr oedd trafodaethau

technegol lle yr oedd dealltwriaeth glir o oblygiadau defnyddio offer neu

fedrau penodol a hynny o ran cost ac ansawdd. Profwyd syniadau ac fe’u

hystyriwyd yn llawn. Byddai’r broses, a arweinid gan gomisiynwyr â

phrofiad cynhyrchu, yn aml yn cymryd amser ond o ganlyniad iddi roedd yn

bosibl rhagweld rhai problemau cyn iddynt godi tra’n sicrhau safonau

ansawdd. Er mwyn gwrthsefyll proses o’r fath yn llwyddiannus mae angen

rhagor o baratoi ac felly mae’n fwy costus. Gallai mabwysiadu’r un math o

drylwyredd o fewn proses S4C helpu i ddatblygu’r soffistigeiddrwydd sydd

ei angen i gystadlu ar lefel genedlaethol. Er bod S4C yn nodi bod ei

phrosesau hyfforddi mewnol ei hun wedi arwain at drafodion busnes allanol

mwy proffesiynol, erys rhai gwahaniaethau rhwng S4C a’i chyflenwyr o ran

eu dirnadaeth o’r sefyllfa. Er bod yna risgiau i S4C ynghlwm wrth gynyddu

medrau unigolion trwy eu secondio i sefydliadau eraill, gallai anfanteision

ymynysiaeth fod yn fwy na’r risgiau hyn. Trwy amlygu ei chomisiynwyr i

dechnegau a galluoedd darlledwyr eraill yn y DU yn ogystal ag ymgymryd â

hyfforddiant yn ymwneud â newid rôl a chynyddu dealltwriaeth dechnegol,

byddai S4C mewn gwell sefyllfa i drosglwyddo gwybodaeth i’w chyflenwyr

yn ystod prosesau comisiynu a byddai hynny o fudd i’r ddwy ochr.

5.46 Mewnborth ac Adborth. Mae gan S4C gynulleidfa amrywiol a gwahanol.

Bydd gwylwyr S4C yn datgan bod yn well ganddynt un genre na genre arall



ond gallant hefyd nodi bod yn well ganddynt raglenni darlledwyr eraill. Felly,

mae’n rhaid i S4C gadw un llygad ar ei gwylwyr ac un llygad ar ei

chystadleuwyr. Mae yna gred ymhlith cyflenwyr bod S4C o bryd i’w gilydd

yn araf i ymateb i syniadau a fformatau sy’n magu cyflymder ledled y DU, ac

yn yr un modd nad yw’n mentro gyda fformiwlâu newydd. Ar yr un pryd,

gall S4C weld bod yna brinder syniadau newydd yng Nghymru. Mae’n

anodd darganfod beth yn union sydd wrth wraidd y sefyllfa hon yr

ymddengys na ellir ei datrys. Fodd bynnag, dylai grymoedd deuol y broses

ddigidoleiddio a rhyngweithgarwch ddarparu’r amgylchedd i S4C allu

arbrofi â’r syniadau mwy radical a gyflwynir iddi, syniadau efallai a oedd

heb gynsail genedlaethol cyn hynny. Efallai fod treialu rhaglenni ar raddfa

fwy yn ddull gweithredu addas i’w fabwysiadu. Fodd bynnag, mae’n

anochel y byddai strategaeth o’r fath yn galw am fuddsoddiad priodol.

5.47 Roedd rhai cynhyrchwyr o’r farn bod angen i S4C ddarparu mwy o adborth

ar sawl cam hanfodol yn y broses o ddarparu cynnwys, yn arbennig o

gofio’r pwysau o ran costau a’r angen i gynhyrchu cynnwys rhaglenni ar

‘gefn’ projectau a fodolai eisoes. Ar hyn o bryd mae S4C yn trosglwyddo’r

gofynion sydd ganddi o ran rhaglenni i’w chyflenwyr, sydd wedyn yn

datblygu syniadau dros y misoedd dilynol. Mae angen adborth cyflym,

manwl ac adeiladol yn ystod y camau hanfodol hyn pan nad oes sicrwydd y

bydd ymdrech greadigol yn dwyn unrhyw elw, er mwyn sicrhau na roddir

pen ar syniadau a allai fod yn dda iawn o ganlyniad i amryfusedd.

5.48 Gwersi gan Ddarlledwyr eraill. Er bod S4C yn gweithredu ar gyllideb

dynn, heb yr un raddfa o arian cyhoeddus â’r BBC a heb y llifoedd refeniw

a gaiff darlledwyr annibynnol o hysbysebu, serch hynny gall ddyblygu

arferion gorau yr olaf, er y byddai hynny ar raddfa fwy cymedrol. Mae’r

BBC, dros y deunaw mis diwethaf, wedi gwella’n sylweddol y ffordd a’r

graddau y mae’n rhoi rhagflas o raglenni. Yn gynyddol mae rhagflas o

ddramâu, er enghraifft, yn defnyddio darnau o raglenni a addaswyd er mwyn



denu gwylwyr. Er bod hyn yn aml yn ddiflas i wyliwr nad oes ganddo/ganddi

ddiddordeb, mae’n strategaeth angenrheidiol ond effeithiol i sicrhau bod

gwylwyr â diddordeb yn deyrngar i’r sianel yn y dyfodol ac i sicrhau na

chollir rhaglenni unigryw trwy amryfusedd, i gyd am gost ychwanegol

ymylol. Mae S4C yn wynebu hafaliad mwy cymhleth wrth geisio cydbwyso

amser darlledu i fodloni yr hysbysebwyr sy’n ei thalu yn erbyn ei

hysbysebion ei hun. Fodd bynnag, gallai profi a monitro’n ofalus

effeithiolrwydd strategaethau gwahanol ar gyfer darparu rhagflas o raglenni,

gan ddilyn enghraifft y BBC, fod yn gynhyrchiol.

6 Cyfleoedd a Bygythiadau

6.1 Bu digon o sôn am y cyfleoedd a’r bygythiadau sy’n wynebu S4C. Pwrpas

y sefydliad yw bodloni galw diwylliannol mewn iaith leiafrifol. Mae S4C yn

dal i ddibynnu bron yn llwyr ar arian cyhoeddus, ac mae’n rhaid iddi

gystadlu â galwadau eraill ar bwrs y wlad. I gydnabod gagendor sy’n tyfu

rhwng arian a chostau, rhoddwyd yr hawl i S4C archwilio cyfleoedd

masnachol ond mewn byd darlledu sy’n trawsffurfio’n gyflym. Mae’n rhaid

i’r sefydliad holi ei hun ynghylch y modd y gellir sicrhau cytgord tymor hir

rhwng ei chylch gorchwyl, ei hadnoddau, ei chyflenwyr y mae’n ddibynnol

arnynt a chyd-destun ehangach economi Cymru y mae’n rhyngweithio ag ef.

Mae yna wrthdaro yn y cymysgedd hwn ac mae strategaeth gytbwys yn

hanfodol.

6.2 Mae cynulleidfa S4C yn cwmpasu ystod eang o oedrannau, gallu ieithyddol,

addysg a grwpiau cymdeithasol, ac o ganlyniad ni ellir rhyngu bodd pawb ar

yr un pryd. Siaradwyr Cymraeg ifanc heddiw yw cynulleidfa’r dyfodol.

Adlewyrchir eu chwaeth, yn rhannol o leiaf, gan lwyddiant Cymru mewn

nifer o feysydd. Bydd ganddynt y dechnoleg, y chwaeth a’r hyder i bori’n

helaeth mewn byd rhyngwladol o wybodaeth ac adloniant. Pwy a ðyr pa

mor deyrngar y byddant i le neu i iaith. Ar un olwg bydd hyn hefyd yn



dibynnu ar ba mor llwyddiannus y byddant yng Nghymru ac ar yr hyn a

gyflawnir gan Gymru ei hun. Mae darlledwr hefyd yn meddu ar y pðer i

ddylanwadu ar hoffterau, a gyflyrir, yn anochel, gan ei adnoddau. Yr her

gyntaf felly yw penderfynu ar ddarpariaeth gytbwys o raglenni sy’n neilltuo

adnoddau derbyniol i gynulleidfaoedd heddiw, tra’n rhyddhau cymaint o

adnoddau â phosibl i ddal ac efallai i brysuro’r dyfodol. Byddai hyn yn

awgrymu bod angen ailwerthuso’r ymdrech a wneir i ddatblygu darllediadau

digidol S4C. Yn fwyfwy daw cyrhaeddiad, ac yn arbennig cyfran, yn

fesurau gwael o gyfleustod neu wasanaeth cyhoeddus, mewn byd a orlethir

gan ddewis. Yn y pen draw, yn ôl pob tebyg dylid mesur llwyddiant S4C

wrth gyflawni ei chylch gorchwyl yn nhermau gwella hyd y gellir ansawdd ei

rhaglenni yn y dyfodol i’r eithaf, bron heb ystyried pwy sy’n dewis gwylio,

gyda’r argyhoeddiad sylfaenol bod ansawdd yn golygu llawer mwy na’r

ffaith bod rhaglen yn wyliadwy.

6.3 Gorfodwyd S4C, oherwydd yr angen i gystadlu yn y byd digidol, i gynyddu

oriau rhaglenni ar gyllideb sydd bron â bod yn ddigyfnewid. Fel comisiynydd

yn unig, mae’r baich hwn wedi disgyn yn bennaf ar ei chyflenwyr. Mae S4C

wedi llwyddo i sicrhau ‘lefel uwch o gynhyrchiant’ trwy gyfyngu ar yr hyn y

mae’n gofyn i’r cyflenwyr amdano, ac maent hwythau, yn eu tro, wedi

ymateb i’r her. Mae hyn wedi arwain at fwy o effeithlonrwydd, mwy o

ddychymyg, gweithio’n galetach, mireinio medrau rheoli cychwynnol,

atgyfnerthu ymdrech ac adnoddau gyda chodiadau yn y cyfalaf a werir ar

gyfleusterau ôl-gynhyrchu er mwyn cyfrannu at leihau costau yn y dyfodol –

y mae pob un o’r rhain yn dwyn cydfuddion gwirioneddol neu bosibl. Mae

dau fater yn codi. Sut y gall S4C gynyddu ei refeniw masnachol, a pha mor

gynaliadwy a manteisiol yw’r newidiadau strwythurol ac ymddygiadol sy’n

amlygu eu hunain ymhlith cyflenwyr?

6.4 Er mwyn cynyddu refeniw, mae’n rhaid i S4C yn gyntaf gynhyrchu

darllediadau creadigol sy’n cyfuno’r nodweddion hyn, sef bod ganddynt



apêl ryngwladol,  ac felly o ansawdd uchel (ond yn ddrud), ond  hefyd yn

cwrdd ag anghenion ieithyddol creiddiol. Er enghraifft, dangosodd

profiadau’n ddiweddar mai animeiddio a all oresgyn rhwystrau diwylliannol

neu ieithyddol am gost gymharol isel er ei fod yn ddrud mewn termau

absoliwt, a drama, sydd hefyd yn ddrud (ac sy’n ddrutach byth os caiff ei

gwneud gefn wrth gefn), sydd â’r apêl ryngwladol fwyaf. At y rhain dylid

ychwanegu’r rhaglenni dogfen hynny sydd, oherwydd eu natur, yn meddu ar

lefelau isel o ‘bennau parablus’. Gall y rhaglenni hyn, a allai gyrraedd

cynulleidfa eang, hefyd rannu nodweddion â chynnwys gorau y gwasanaeth

cyhoeddus a hynny mewn ffordd go iawn. Maent hefyd yn rhaglenni a all

barhau a gallant roi cychwyn i sgil-gynyrchiadau masnachol megis llyfrau,

cerddoriaeth, fideos, buddion o ran rhyngweithgarwch, deunyddiau addysg,

a theganau hyd yn oed! Fodd bynnag, mae’n rhaid eu marchnata’n gryf,

sy’n gofyn rhagor o fuddsoddiad ac ymdrech. Yn y cyfamser, gellir

cynhyrchu rhaglenni ‘lleol’ eraill megis cylchgronau, sioeau cwis a gêm ac

adloniant ysgafn am gost gymharol isel o ganlyniad i arbedion maint,

cromliniau dysgu mwy bas, a gofynion is o ran medrau creadigol, ond ni

fyddant yn meddu ar y buddion ychwanegol a ddaw o werthiannau

ehangach neu ailddarlledu rhaglenni. Mae’r gwrthdaro rhwng cynhyrchu

maint am gost isel ac ansawdd am gost uchel; rhwng cyfnerthu adnoddau ar

lai o gyfranogwyr ond ar rai mwy o faint a chwmnïau dechreuol dibrofiad, a

rhwng hyblygrwydd o fewn y sector ar draws yr holl genres ac arbenigo gan

y sector yn dechrau ymddangos fel materion difrifol.

6.5 Daw’r gwrthdaro terfynol wrth benderfynu ai cwmnïau sy’n llywio’r sector

o’r bôn i fyny neu gwmnïau sy’n ei lywio o’r brig i lawr sy’n cynnig y

rhagolygon gorau ar gyfer gweithgarwch egnïol i ddarparu cynnwys yng

Nghymru. Mae’n amlwg na fydd comisiynydd y mae ei alwadau yn rhoi’r

pwyslais mwyaf ar ddarpariaeth cost isel yn llwyddo i lywio twf sector o

ansawdd a all gystadlu mewn marchnad fwy. Gyda’r monopsoni cyfredol,

mae nodau strategol S4C yn gyrru’r ffordd y cyfarwyddir ei rhan o sector y



cyfryngau. Gall S4C barhau i geisio rhoi pwysau i leihau costau. Gellid

disgwyl y byddai hyn yn gyrru cyflenwyr tuag at farchnadoedd eraill. Yn yr

achos hwn, mae cyflenwyr o dan anfantais oherwydd y canfyddiadau

cenedlaethol o’u gwaith gyda S4C. O gofio bod arian cyhoeddus ynghlwm,

mae’n rhaid wrth ryw amgyffrediad o’r amcanion ehangach a geisir ar gyfer

y sector ac felly ar gyfer Cymru. Efallai bod S4C a’i chyflenwyr yn nesáu at

y trothwy lle y bydd yn rhaid mynd i’r afael â’r materion hyn. Mae’r holl

faterion eraill, megis hyfforddiant rheoli a medrau technegol, cynllunio

dilyniant, comisiynu cyfnewidiau, strategaeth ar gyfer darparu rhagflas o

raglenni a’r rhyddid a’r gallu i archwilio marchnadoedd ehangach yn deillio

o’r fan hon. Mae’n ddiddorol nodi bod S4C a’i chyflenwyr, er gwaethaf

rhai tensiynau cyfredol, yn mynegi’r un farn gadarn nad yw ansawdd

cynnwys rhaglenni wedi’i danseilio.

6.6 Mae’r heriau a ddisgrifir uchod yn cymryd yn ganiataol bod strwythur y

sector fel y’i nodwyd, gyda S4C yn gweithredu fel comisiynydd. Mae S4C

yn argyhoeddedig y gellid cyflawni mwy o effeithlonrwydd o fewn y sector,

wrth i gwmnïau sicrhau arbedion trwy gyfuno eu hadnoddau. Yn y cyfamser,

mae’r cynhyrchwyr annibynnol wedi datgan eu pryder bod y mesurau hyn

wedi arwain at bwysau ychwanegol ac at ymestyn eu hadnoddau i’r eithaf.

Nid yw’r naill ochr na’r llall yn anghywir. Gall y broses o gynhyrchu

rhaglenni elwa’n sylweddol ar arbedion o ran cwmpas a darbodusrwydd

maint. Fodd bynnag, mae’r cwmni llai o faint o ran ei natur yn llai cymwys i

gyflawni’r arbedion hynny yn realistig, pa ymdrech neu effeithlonrwydd

bynnag a roddir ar waith. Yn wir, yn aml y prif reswm dros fodolaeth menter

fach yw ei gallu i wasanaethu rhannau penodol o’r sector. Ar ben hynny,

efallai y bydd unigolion sydd wedi arfer gweithio ar eu pennau eu hunain neu

mewn timau bach yn ei chael yn anodd i greu’r cynghreiriau parhaol sydd eu

hangen i gyflawni arbedion cyson. Mewn ymgais i leihau eu costau, mae

mwy a mwy o gwmnïau’n buddsoddi mewn cyfleusterau golygu a thrwy hyn

yn dangos eu hymrwymiad i dyfu yn y dyfodol. Fodd bynnag trwy wneud



hynny maent yn tanseilio ymdrechion tai ôl-gynhyrchu yn ddiweddarach  yn

y broses, a all wedyn geisio ffynonellau refeniw ychwanegol, efallai, yn

gynharach yn y broses.

6.7 Mae Agenda yn enghraifft ddiddorol. O ganlyniad i gomisiwn mawr a

pharhaol, mae wedi tyfu mewn maint. Mae maint allbwn ei raglen

gylchgrawn yn uchel iawn ac mae hyn yn cynnig cryn dipyn o gyfleoedd ar

gyfer datblygu cynnyrch y gellir ei wahaniaethu er mwyn ei drosglwyddo’n

ddigidol ar gost ychwanegol gymharol isel. Fodd bynnag, ni fydd gan

raglenni cylchgrawn unrhyw nodweddion clasurol nac unrhyw obaith o

apelio at gynulleidfaoedd ehangach. Ar ben hynny, mae’n anochel y bydd

cwmnïau sy’n ehangu, ac sy’n cynyddu eu gallu i hyfforddi staff, yn dueddol

o fynegi eu hannibyniaeth ar fentrau hyfforddi o’r brig i’r bôn. Yn y

cyfamser, mae darllediadau drama’n ddrud, gan arwain at fwy o ddibyniaeth

ar fuddsoddiad trwy gydgynhyrchu, ac efallai trwy gynghreiriau llai parhaol

yng Nghymru. Bydd i genres sy’n gysylltiedig â rhaglenni dogfen ac addysg,

sydd efallai’n apelio at gynulleidfaoedd llai yn lleol, hir oes a byddant yn

apelio at gynulleidfaoedd y ceir mynediad iddynt trwy gyfryngau darlledu

eraill. Yn wir, mae i ddosbarthu cyllidebau yn ôl y genre rôl bwysig wrth

benderfynu ar ddyfodol cyflenwyr S4C ac ar y math o ddarpariaeth y gall y

sector ei wneud mewn perthynas â medrau o’r bôn i’r brig yn y tymor hwy.

7 Argymhellion

7.1 Mae’r adroddiad hwn wedi ceisio rhoi dadansoddiad gwrthrychol er mwyn

symbylu meddwl a chanlyniadau cadarnhaol. Ysgogwyd argymhellion, y

mae rhai ohonynt yn wreiddiol tra bo eraill yn ategu safbwyntiau a

gyhoeddwyd  rywle arall, gan y broses ymchwilio. Yn eu plith ceir syniadau

a all fod yn gyfarwydd i S4C eisoes neu rai y mae’n fwy priodol eu bod yn

cael eu hystyried gan eraill y tu allan i S4C. Maent fel a ganlyn:



7.2 Dylai S4C ystyried yn ofalus natur yr ymraniad rhwng y rhai sy’n siarad

Cymraeg a’r rhai sy’n gwylio rhaglenni Cymraeg, a dylai werthuso mesurau i

fynd i’r afael â hyn.

7.3 Dylai S4C ystyried rhoi mwy o gydnabyddiaeth i fentrau ac ymdrechion y

cwmnïau sy’n darparu’r cynnwys ar ei chyfer sydd wedi cynhyrchu rhaglenni

cost isel i’w darlledu’n ddigidol ar gefn eu darllediadau analog. Gyda

phwysau’n cynyddu ar hyd y gadwyn gyflenwi, dylai S4C feithrin mwy o

ymddiriedaeth yn y cysylltiadau gwaith cydfuddiannol hynny sy’n cyfuno

effeithlonrwydd ag ansawdd.

7.4 Dylai S4C fynd i’r afael â’r mater efallai na fydd darpariaeth cost isel

barhaol yn gynaliadwy yn y tymor canolig, gan ei bod yn dibynnu ar

sefydlogrwydd o fewn cynghreiriau ac ymdrech ddynol gynaliadwy. Yn y

tymor hwy, yn nes at yr adeg pan ddiffoddir y gwasanaeth analog, bydd

unrhyw amrywiaethau o ran ansawdd sy’n sleifio i mewn o ganlyniad i’r

pwysau i gynhyrchu ar gost isel yn niweidiol i’r sefydliad, ei gyflenwyr a’i

gwylwyr.

7.5 Dylai S4C nodi y gellir gweld ei bod yn meddu ar y safle cryfaf mewn rhai

marchnadoedd, ac mae’n rhaid iddi ystyried yn ofalus ei chysylltiadau

masnachol yng nghyd-destun rheolau’r gystadleuaeth.

7.6 Mae’r fforwm digidol yn caniatáu arbrofi â fformatau a syniadau newydd na

osodwyd cynseiliau ar eu cyfer yn rhywle arall, yn arbennig ar gyfer

rhaglenni rhyngweithiol a fydd yn apelio at wylwyr iau, rhan hanfodol o

gynulleidfa S4C yn y dyfodol.

7.7 Lle y cynhyrchir deunydd digidol penodedig dylai fod o ansawdd sy’n

dderbyniol ar gyfer darllediadau analog, ac felly dylai fod yn gyfnewidiadwy



heb fynd i gostau ychwanegol o ran materion sy’n ymwneud â hawliau

perfformwyr.

7.8 Ar hyn o bryd oherwydd bod ganddi fonopsoni mae S4C yn llywio tynged

ei chyflenwyr. Ar yr un pryd, ac yn hollol briodol i gomisiynydd, mae’n

chwarae rôl ymatebol yn hytrach nag un ragweithiol yn y broses o greu

syniadau. Fodd bynnag mae’r syniadau gorau yn anodd i’w cyflawni ac yn

ddrud, ac efallai eu bod yn gofyn am y lefelau uwch o gyllid nas ceir ond y tu

allan i Gymru. Dylai S4C arolygu’n feirniadol y modd y dosberthir ei

chyllideb gan roi rhagor o bwyslais ar raglenni o ansawdd uchel a all barhau

sy’n apelio at farchnad ehangach. Efallai y symbylir syniadau a fformatau

newydd gan y gobaith y ceir comisiynau â gwerth uwch, a gall fod yn

sbardun i gynghreiriau newydd.

7.9 Mae’r ffaith bod S4C yn dal ei gafael ar hawliau rhaglenni yn gryfder

pwysig, sy’n gwahaniaethu rhyngddi a darlledwyr eraill sy’n ildio hawliau o’r

fath pan gomisiynant raglenni gan gynhyrchwyr sy’n barod i fuddsoddi mwy

o’u harian eu hunain mewn cynhyrchiad. Er nad oes gan lawer o gyflenwyr

S4C y gallu i wneud hyn, S4C sy’n gyfrifol am lywio ansawdd, ac am elwa

ar y fantais hon. Bydd darlledwyr eraill yn sicr yn ceisio dal eu gafael ar fwy

o hawliau er mwyn manteisio ar bob sgil-gynnyrch masnachol posibl. I’r

gwrthwyneb, mae hanes S4C o ddal gafael ar hawliau rhaglenni yn

adlewyrchu diwylliant o dan-fuddsoddi ymhlith y cwmnïau annibynnol.

Efallai y bydd rhai genres yn fwy agored i gynghreiriau cydgynhyrchu rhwng

S4C, ei chwmnïau annibynnol a chyllid allanol.

7.10 Efallai mai’r cwmnïau sy’n cyfuno gallu technegol, dawn entrepreneuraidd,

gweledigaeth greadigol ac o ran rheoli yw’r cwmnïau sydd fwyaf tebygol o

gyflwyno syniadau o’r ansawdd uchaf (ond mwy costus) i S4C. Y cwmnïau

hyn, yn eu tro, sydd fwyaf tebygol o ailfuddsoddi eu helw mewn

hyfforddiant ac offer, o geisio marchnadoedd ehangach ac o lunio



contractau cydgynhyrchu, a all yn eu tro fod yn sbardun i ansawdd. Gallant

aros yn eu hunfan hefyd os na allant elwa ar eu cryfderau datblygol. Mae’n

rhaid i S4C wedyn symud tuag at fynnu’r un peth gan y cyflenwyr hyn ag

sy’n arferol ym marchnad y DU, ond dylid adlewyrchu’r gofynion hyn yn y

cyllidebau ar gyfer eu rhaglenni. Mae’r broses gomisiynu’n darparu arena lle

trafodir syniadau, y pennir nodau o ran ansawdd ac y nodir terfynau. Po

fwyaf manwl gywir yw’r broses hon, gorau i gyd yw’r allbwn, ond efallai y

bydd angen ailwerthuso protocol cyfredol y broses gomisiynu rywfaint.

7.11 Ymddengys mai cymharol fach yw’r ymdrech y mae rhai o gynhyrchwyr

annibynnol S4C yn ei gwneud i chwilio am farchnadoedd y tu hwnt i S4C.

Mae’n rhaid i S4C ffurfio barn ynglþn â’r sawl sy’n mynegi eu ffordd

ddewisedig hwy o weithredu ac unrhyw wrthdaro a all ddeillio o hynny

parthed eu perfformiad mewn ffyrdd eraill megis y potensial i dyfu, gallu

technegol neu gynhyrchu syniadau. Os yw hyn yn wir yna gallai fod yn

briodol i S4C ddatblygu math gwahanol o berthynas â’r cwmnïau hynny.

7.12 Mae gan S4C, fel comisiynydd, ddiddordeb strategol mewn datblygu

medrau o fewn y sector. Fodd bynnag, mae yna beryglon yr ystyrir ei bod

yn orberchnogol os bydd yn ymyrryd mewn modd llawdrwm neu os bydd

yn cario baich gwybodaeth rhy drom, yn enwedig gan ei bod yn anochel y

bydd cwmnïau sy’n tyfu yn cynyddu eu gallu mewnol i hyfforddi staff. Dylai

S4C ymwneud yn fwy â chyfathrebu pa safonau ansawdd sydd eu hangen

nag â’r modd y cânt eu cyflawni.

7.13 Nodwedd bwysig o’r sector cynhyrchu ffilmiau sy’n gwasanaethu S4C yw

ei ddibyniaeth ar bobl sy’n gweithio ar eu liwt eu hunain ym meysydd

camerâu, goleuo a sain, yn ogystal ag mewn ystod o arbenigeddau eraill sy’n

unigryw i’r diwydiant. Er bod effeithiau economaidd y rhain wedi’u

hamcangyfrif, mae eu natur a’u hansawdd y tu allan i gylch gorchwyl yr

adroddiad. Yn wir nid oes lle i gredu bod Cymru’n wahanol i weddill y DU



yn hyn o beth. Fodd bynnag, ni ellir osgoi’r casgliad ei bod yn anodd

cynnwys y rheini sy’n gweithio ar eu liwt eu hunain o fewn unrhyw

strategaeth hyfforddi gyfredol heb orfodi’r safonau technegol i’r lefel isaf

sy’n dderbyniol. Er enghraifft, dim ond trwy’r safonau y mae’n gosod ar

gyflenwyr y gall S4C, trwy ei pherthynas â Cyfle, bwysleisio pwysigrwydd

cymwysterau NVQ mewn meysydd technegol.

7.14 Mae darparu cynnwys yn llwyddiannus yn gofyn cymysgedd anarferol a

chymhleth o greadigrwydd ac ymarferoliaeth mewn busnes. Gellid dal a

datblygu’r medrau soffistigedig hyn orau ar y lefel uwchraddedig. Mae

menter Telesgôp/Coleg y Drindod yn gyfraniad ardderchog y dylid ei

wylio’n ofalus, ei gefnogi ac o bosibl adeiladu arno. Dylid ystyried Ysgol y

Cyfryngau, wedi’i hariannu gan ei myfyrwyr, a chan arian Ewropeaidd

gydag arian cyfatebol gan ddeiliaid diddordeb cyhoeddus/preifat gan

gynnwys y cynghorau cyllido addysg. Byddai’r ysgol yn cynnig cyrsiau

blwyddyn, llawn amser a gwmpasai fedrau sy’n benodol i’r diwydiant, megis

protocolau comisiynu, marchnata, cynhyrchu, cyfrifeg, golygu, ysgrifennu ac

ati, gyda chynllun gorfodol i secondio myfyrwyr i fusnesau. Fodd bynnag,

mae’n rhaid i sector y cyfryngau yng Nghymru sy’n fach ond sy’n tyfu feddu

ar y gallu i anfon arwyddion cryf parthed y wobr am waith, er mwyn cadw’r

rhai sydd newydd ennill medrau. Yn eu tro, gallai’r cwmnïau annibynnol

gystadlu ar yr un telerau am yr unigolion hyn, ac ar ben hynny, gallent wneud

cyfraniad unigryw trwy gymryd rhan mewn llunio a dysgu cyrsiau. Hefyd

gallai menter o’r fath ddenu cynhyrchwyr a chyfarwyddwyr profiadol a all

fod yn segur, yn ogystal â cheisio mewnbynnau gan asiantaethau datblygu

eraill yng Nghymru, gan dorri o ganlyniad arwahanrwydd cyfredol y sector.

Byddai gan unrhyw fusnesau a ddechreuai o ganlyniad i hyn y disgwyliad eu

bod yn gallu cystadlu unrhyw le yn y DU, tra’n gweithredu o sail cost isel ac

yn elwa ar y seilwaith cyfryngol presennol.



7.15 Mae S4C wedi ymsefydlu fel gwasanaeth Cymraeg â chylch gorchwyl

creiddiol o ran rhaglenni. Fodd bynnag, mae’n rhannu ei hamserlen â

rhaglenni Saesneg C4, sydd wedi arwain at anfanteision a manteision o ran y

cyfleoedd a ddarperir, yn eu plith cyfyngiadau o ran amserlennu rhaglenni

S4C ar ôl y trothwy ac, yn fwy cadarnhaol, y ffaith bod S4C wedi dal

gwylwyr a fyddai fel arall wedi’u colli gan greu’r cyfle i ennill arian o

hysbysebu. Mae ymddangosiad rhaglenni Saesneg ar bedwaredd sianel

Cymru hefyd wedi gosod cynsail. Yn y cyfamser mae rhaglenni Cymraeg

S4C yn sicr wedi arwain at gadw’r gwariant ar gynnwys rhaglenni yng

Nghymru. Dyma sydd wedi creu’r sector annibynnol a dyma sy’n gyfrifol

am ei gryfderau presennol. Mae S4C yn ffynhonnell anuniongyrchol i nifer

sylweddol o gyfleoedd ond fe’u darperir yn bennaf ar gyfer y rhai sydd â

gwybodaeth o’r iaith Gymraeg, gan leihau felly’r gronfa o dalent ac

adnoddau. Dylai S4C ystyried yn ofalus pa mor gryf yw’r gynsail ar gyfer

cyflwyno rhaglenni Saesneg a pha mor ddymunol yw gwneud hynny, a

hynny fel modd i ymestyn ei chronfa adnoddau ac i leihau’r angen i fynd ar

ôl cyfleoedd masnachol.

7.16 Bydd S4C yn ystyried pob opsiwn masnachol posibl. Mae’r cyfle a fydd

yno yn y dyfodol i ddarparu gwasanaeth lle y telir i wylio rhaglenni a

gwasanaeth fideos yn ôl y galw (VoD) a hynny trwy’r set deledu/cyfrifiadur

personol yn awgrymu y bydd angen ymdrech strategol i greu a chyflenwi’r

galw newydd. Er enghraifft efallai y bydd yn bosibl creu galw am ddeunydd

archif yn ogystal â rhaglenni poblogaidd diweddar. Fodd bynnag, mae i

ddarparu gwasanaeth gwylio rhaglenni yn ôl y galw oblygiadau difrifol o ran

sicrhau caniatâd perfformwyr â hawliau yn y rhaglenni, ac ati. Tra bod y

farchnad hon yn cael ei sefydlu bydd rhywfaint o amwysedd ynghylch

gwerth hawliau o’r fath a dylai S4C fod yn barod am hyn. Dylai S4C

neilltuo adnoddau er mwyn datblygu rhestr o ddeunydd y gallai ei gynnig yn

ôl y galw a dylai ragweld beth fydd y senarios gorau mewn perthynas â’r

gost o sicrhau hawliau.



7.17 Efallai fod darlledwyr eraill yn Ewrop yn rhannu cylch gorchwyl S4C o ran

gwasanaethu lleiafrifoedd ieithyddol yn ogystal â’r ffaith bod ganddynt hefyd

gynulleidfaoedd y mae eu diddordebau’n adlewyrchu eu teyrngarwch i le ac

i ddiwylliant.  Mae S4C eisoes wedi nodi y gall cynnwys darlledu o

ddiwylliannau eraill gynnig modd i wrthsefyll y fformiwlâu a chanddynt apêl

byd eang sy’n treiddio trwy’r byd teledu ar hyn o bryd. Gallai S4C ystyried

datblygu cydgytundebau â’r sawl sy’n cynhyrchu rhaglenni o ansawdd uchel

a chanddynt duedd ddiwylliannol gref.

7.18 Yn olaf, mae S4C eisoes yn ymgymryd ag ystod o fentrau sy’n denu

ysgolion uwchradd i ymhél â chynnwys darlledu a’i broses. Mae mentrau o’r

fath yn cynnwys cymryd rhan mewn cystadlaethau er mwyn symbylu

syniadau mewn drama, byd natur, treftadaeth, materion cyfoes a

gwleidyddiaeth ac ati, yn ogystal ag ysgoloriaethau a dosbarthu deunyddiau

sy’n gysylltiedig â S4C trwy sioeau teithiol a chysylltiad uniongyrchol ag

ysgolion. Dylai fod bwriad strategol i’r ymdrech hon a dylid rhoi ystyriaeth i

botensial y bobl ifanc hyn i fwydo i mewn i sector y Cyfryngau. Gallai S4C

ystyried trefnu secondiadau yn ystod y gwyliau i’w sefydliad neu gallai

ystyried, ar y cyd â’r cwmnïau annibynnol, rhoi cymorthdaliadau ar gyfer

mentrau tebyg, gyda’r nod o ddatblygu sianeli newydd.

8 Casgliadau

8.1 “Diffiniad naturiol gwasanaeth darlledu cyhoeddus yw ei fod yn wasanaeth

sydd, am ryw reswm neu’i gilydd, yn ddymunol, ond nas darperir gan y

farchnad neu a ddarperir ganddi mewn ffordd annigonol”.

8.2 Mae’r adroddiad hwn wedi gwerthuso’r llif presennol yn y byd

darlledu/gwybodaeth. Ar gyfer y rhai mwyaf breintiedig mae’r heriau’n

eithriadol, ond hyd yn oed ar gyfer y rhain y mae’r cyfleoedd masnachol yn



anodd i’w nodi, heb sôn am eu gweld yn dwyn ffrwyth mewn cyd-destun

sy’n ehangach a mwy byd-eang. Mae’r heriau’n fwy arswydus byth yn

achos y darlledwr bach a’i gyflenwr bach, tra bydd y cyfleoedd gryn dipyn

yn fwy cyfyngedig. Nid yw’r adroddiad hwn yn cwestiynu dilysrwydd y

gwasanaeth y mae S4C yn ei ddarparu i’r gymuned Gymraeg yng Nghymru.

Yn wir, bydd y ffaith bod S4C yn agos at ei chynulleidfa uniongyrchol yn

nodwedd barhaol mewn byd sydd fel arall yn ansefydlog – nodwedd sy’n

gofyn am ystyriaeth arbennig os bydd newidiadau yn y fframwaith

rheoleiddio. Mae yna ystod eang o dystiolaeth sy’n awgrymu bod S4C yn

dangos gweledigaeth ac ymwybyddiaeth o’i chyfrifoldeb i fanteisio ar

opsiynau masnachol, gan barhau’n ffyddlon i’w chylch gorchwyl, er

gwaethaf y gwrthdaro anochel.

8.3 Mae lle S4C yn rhan gwbl annatod o economi Cymru oherwydd yr arian y

mae’n ei wario ar ddarparu cynnwys, cynnwys a gomisiynir gan sector

annibynnol a grëwyd ganddi ei hun. Yn eu tro mae’r cynhyrchwyr hyn yn

gwario llawer o’u hincwm yn uniongyrchol neu’n anuniongyrchol ar gynnal

swyddi mewn mannau eraill yn sector y Cyfryngau, ac o ganlyniad i hynny

yng Nghymru’n fwy cyffredinol. Er bod S4C yn cyflogi 204 o bobl yn

uniongyrchol, amcangyfrifir bod ei gwariant yn cynhyrchu 440 o swyddi

pellach, trwy brynu pethau a hynny trwy is-gontractio i rannau eraill o sector

y Cyfryngau. Teimlir effeithiau’r gwariant hwn y tu allan i sector y cyfryngau

hefyd a hynny fel pryniannau gan wasanaethau eraill yn ystod eu proses

gynhyrchu, ac fel effeithiau sy’n deillio o incwm a ysgogir wrth i incymau

greu gwariant lleol newydd. Felly o ran cyflogaeth amcangyfrifir mai 2,000 o

swyddi cyfartal â llawn amser yw holl effeithiau gwariant cychwynnol o

£94.2m gan S4C a hynny dros Gymru gyfan. Er bod y mwyafrif o’r swyddi

hyn yn y cyfryngau neu sectorau sy’n gysylltiedig â hwy, mae cyfanswm y

swyddi’n cynnwys 290 o swyddi mewn gwasanaethau cyhoeddus a

hamdden, 240 yn y sector manwerthu a dosbarthu ac 80 yn y diwydiannau



cynhyrchu ac adeiladu yng Nghymru. Felly mae effeithiau S4C a’i chwmnïau

annibynnol yn treiddio trwy economi Cymru.

8.4 Mae gweithgareddau S4C yn digwydd mewn tri phrif glwstwr isranbarthol;

Caerdydd, Caernarfon yng Ngogledd Cymru, ac yng Ngorllewin Cymru o

amgylch Llanelli a Llandeilo. Mae’r clystyrau bach hyn (ar wahân i

Gaerdydd) yn bod am eu bodoli yn cyfateb i glystyrau Cymraeg eu hiaith,

mewn ardaloedd lle y mae’r cyfleoedd ar gyfer cyflogaeth â gwerth

ychwanegol uchel yn gyffredinol yn isel, ac sydd ar hyn o bryd yn gymwys i

gael cymorth o dan Amcan 1 oherwydd eu bod yn ardaloedd o dan

anfantais. Mae’r clystyrau cychwynnol hyn yn bwysig am fod ganddynt y

potensial i dyfu o fewn sector y cyfryngau wrth i synergeddau gael eu

cyflawni, a thrwy ddatblygu cysylltiadau gwerthfawr â sectorau eraill sy’n

cyflenwi’r Cyfryngau, er enghraifft, cyflenwi a chynnal

caledwedd/meddalwedd technegol, gwestai ac arlwyo, ac addysg.

8.5 Mae dylanwad uniongyrchol ac anuniongyrchol S4C yn darparu sianel

unigryw ar gyfer ymdrechion creadigol sy’n effeithio’n ansoddol ar economi

Cymru. Mae hyn yn cynnwys cyfleoedd ar gyfer ysgrifenwyr, perfformwyr,

cynhyrchwyr, technegwyr ac entrepreneuriaid Cymru, sydd trwy’u

hymdrechion yn codi proffil Cymru.

8.6 Trwy bartneriaethau a chysylltiadau masnachol â darlledwyr eraill mae S4C

hefyd yn helpu i gynnal ystod o weithgareddau a mentrau pwysig, sy’n

cynnwys darparu’r modd i ddarlledu’r Cynulliad Cenedlaethol a’r Coleg

Digidol. Mae S4C hefyd yn ymchwilio fwyfwy i ffyrdd eraill o fywiogi’r

sylfaen medrau cyfryngol yng Nghymru. Mae sefydliad Hyfforddi Cyfle, a

gynhelir gan sector y Cyfryngau yng Nghymru, hefyd yn archwilio syniadau a

ffynonellau cyllid newydd mewn modd deinamig.



8.7 Fodd bynnag, mae cyfyngiadau sylfaenol yn tarfu ar S4C a’i chronfa o

gyflenwyr, sy’n achosi tensiynau wrth i’r galwadau niferus ar adnoddau

cyfyngedig gynyddu. Mae’r rhan hon o sector y Cyfryngau sy’n bwydo S4C

wedi ymateb mewn ffordd ddychmygus i’r angen i ddarparu rhaglenni

ychwanegol i’w darlledu’n ddigidol. Mae hyn yn gwneud y sector hwn, fel

cyfangorff, yn un o’r sylfeini cynhyrchu sydd â’r gost isaf yn y DU. Nid yw

hyn heb ei broblemau, am fod y ffordd yr ystyrir cynnyrch cwmnïau

annibynnol Cymru yn gyffredinol yn y DU yn ei gwneud yn anos iddynt

dreiddio i’r marchnadoedd ehangach a fydd yn sicrhau eu bod yn parhau i

dyfu. Yn y cyfamser mae gweithredu o sylfaen gost isel hefyd yn lleihau’r

adnoddau sydd eu hangen er mwyn croesi i’r marchnadoedd ehangach hyn.

Cyfleoedd pwysig a gollwyd yw’r rhain gan fod y medrau a’r galluoedd

sydd wedi bod yn gyfrifol am gynhyrchu rhaglenni o ansawdd uchel i S4C

yn dal heb ganfod cynulleidfaoedd ehangach. Ar ben hynny, mae yna

gyfyngiadau yn sicr ar yr arbedion y gellir eu gwneud o fewn uned fach, beth

bynnag yw’r galluoedd a gaffaelwyd gan unigolion a chynghreiriaid.

Cryfderau cwmnïau bach mewn unrhyw sector yw eu hyblygrwydd, eu

creadigrwydd a’u gallu i wasanaethau rhannau penodol o’r farchnad, tra ar y

llaw arall eu gwendid yw eu hanallu i wneud arbedion cwmpas a maint.

8.8 Mae S4C wedi cydnabod y cyfyngiadau hyn ac mae wedi ceisio newid

dosbarthiad y cwmnïau cynhyrchu annibynnol yn ôl eu maint trwy’i phroses

“fwndelu” newydd. Gall y strategaeth hon hawlio peth llwyddiant lle y mae

cynghreiriau wedi ymsefydlu a pharhau. Fodd bynnag, cafwyd enghreifftiau

o risgiau uchel, methiannau a hyd yn oed adegau pan ystyrid bod gan

fwndelu’r potensial i leihau rhagolygon cwmni’n sylweddol. Fodd bynnag,

mewn unrhyw grðp o gwmnïau bach ceir bob amser grðp bach iawn o

gwmnïau ‘llwyddiannus’. Bydd rhagolygon twf y cwmnïau hyn yn ffafriol, a

hynny’n annibynnol ar y broses fwndelu yn ôl pob tebyg.



8.9 I orffen, mae S4C yn wynebu gwrthdaro nas datryswyd o ran faint y mae’n

ei fuddsoddi yn y dyfodol ar draul y presennol, a’r pwysau y mae mynd ar

ôl ansawdd a hynny ar draul nifer y rhaglenni a gynhyrchir yn eu gosod ar y

sianel. Tra bo’r gyllideb yn aros yn sefydlog yn y tymor byr a thra bo’r

rhagolygon masnachol tymor hwy yn tindroi’n araf mewn byd sydd fel arall

yn newid yn wyllt, ni ellir datrys y dewisiadau annymunol hyn heb beri

anfodlonrwydd. Fodd bynnag, mae angen mabwysiadu dull safon aur o

wynebu’r ‘byd dewr newydd’ hwn – cytundeb barn a rennir gan S4C a’i

chyflenwyr waeth i ba gyfeiriad y llywir y sector.

Yr awduron sy’n gyfrifol am y sylwadau a fynegwyd yn yr adroddiad hwn a’r casgliadau y

